
ԽՈՍՔԻ ԱԶԱՏՈՒԹՅԱՆ

   ՊԱՇՏՊԱՆՈՒԹՅԱՆ ԿՈՄԻՏԵ   
ՀԱՅԱՍՏԱՆՈՒՄ ԽՈՍՔԻ ԱԶԱՏՈՒԹՅԱՆ ՎԻՃԱԿԻ ԵՎ ԼՐԱԳՐՈՂՆԵՐԻ 

ՈՒ ԶԼՄ-ՆԵՐԻ ԻՐԱՎՈՒՆՔՆԵՐԻ ԽԱԽՏՈՒՄՆԵՐԻ ՄԱՍԻՆ

Խոսքի ազատության պաշտպանության կոմիտեի երկրորդ եռամսյակային զեկույց
(ապրիլ-հունիս, 2016 թ.)

Խոսքի ազատության պաշտպանության կոմիտեն պարբերաբար հանրությանն է ներկայացնում իր զեկույցները` հայաստանյան լրատվամիջոցների եւ դրանց աշխատակիցների գործունեության միջավայրի ու խնդիրների, խոսքի ազատության վիճակի, ԶԼՄ-ների եւ լրագրողների իրավունքների խախտումների մասին։ Սույն զեկույցը վերաբերում է 2016 թվականի երկրորդ եռամսյակին: 

ՀԱՄԱՌՈՏ ԱՄՓՈՓՈՒՄ 
2016 թ. երկրորդ եռամսյակն ընտրությունների ընթացքում ԶԼՄ-ների գործունեությունը կարգավորող օրենսդրության բուռն քննարկումների ժամանակահատված էր։ Ընդհանուր առմամբ այդ քննարկումները դրական արդյունքների չհանգեցրին։ Ի վերջո ընդունվեց մի ընտրական օրենսգիրք, որը ԶԼՄ-ների գործունեությունն անհիմն սահմանափակող մի շարք դրույթներ է պարունակում։ Այս առումով միակ դրական փաստը կարելի է համարել այն, որ ՀՀ ընտրական օրենսգրքի հետ մի փաթեթում ներկայացված «Հեռուստատեսության եւ ռադիոյի մասին» ՀՀ օրենքում նախատեսվող լրացումների եւ փոփոխությունների  նախագծից հաջողվեց հանել Հեռուստատեսության եւ ռադիոյի ազգային հանձնաժողովի համար նախատեսված լրացուցիչ պատժիչ լիազորությունը՝ հեռուստաընկերության լիցենզիայի կասեցումն՝ ընտրությունների ժամանակ կրկնակի խախտում հայտնաբերելու պարագայում։ 
  ԶԼՄ-ների գործունեության կարգավորման առումով ուշագրավ էր հունիսի 2-ին 15 լրատվամիջոցների ղեկավարների հայտարարությունը, որում բարձրացված խնդիրները, սակայն, լրացուցիչ քննարկումների եւ օպտիմալ լուծումներ փնտրելու կարիք ունեն։  
Դիտարկվող ժամանակաշրջանում ԽԱՊԿ-ը շարունակել է հետեւել 2015 թվականի հունիսի 23-ին Երեւանի Բաղրամյան պողոտայում ոստիկանական գործողությունների ժամանակ լրագրողների եւ օպերատորների նկատմամբ ֆիզիկական բռնությունների ու մասնագիտական գործունեությունը խոչընդոտելու փաստերով հարուցված քրեական գործի ընթացքին։ ԽԱՊԿ-ի գնահատմամբ՝ այն անարդյունավետ է եւ ձեւական. դեպքերից մեկ տարի անց տարբեր ԶԼՄ-ների 21 աշխատակիցների տուժող ճանաչված լինելու պարագայում գործով որեւէ կասկածյալ կամ մեղադրյալ չկա։ Մինչդեռ դեկտեմբերի 6-ին՝ սահմանադրական փոփոխությունների հանրաքվեի օրը, արձանագրված նմանատիպ իրավախախտումների փաստերով հարուցված քրեական գործերի պատկերն այլ է. դրանք ուղարկվել են դատարան։ «Հունիսի 23-ի» եւ «դեկտեմբերի 6-ի» գործերին քննչական մարմնի տարբեր մոտեցումները պայմանավորված են նրանով, որ առաջին դեպքում պատասխանատվության պետք է ենթարկվեն ոստիկանները, այդ թվում նաեւ՝ բարձրաստիճան, երկրորդում՝ քաղաքացիական անձինք։ Իսկ Հայաստանում լրագրողների իրավունքները խախտած ոստիկանները, ձեւավորված վատ ավանդույթի համաձայն, չեն պատժվում։ 
2016 թ. երկրորդ եռամսյակում արձանագրվել է ԶԼՄ-ների աշխատակիցների նկատմամբ ֆիզիկական բռնությունների 3 դեպք (առաջին եռամսյակում այդպիսիք չկային)։ Լրատվամիջոցների եւ դրանց ներկայացուցիչների նկատմամբ ճնշումների քանակը 10-ն է, ինչը երկու անգամ պակաս է, քան առաջին եռամսյակում։ Այս տարբերությունը պայմանավորված է նաեւ ԶԼՄ-ների եւ լրագրողների դեմ դատական հայցերի քանակի նվազմամբ. այս տարվա առաջին եռամսյակում վարույթ է ընդունվել 11 նոր գործ, իսկ երկրորդում՝ ընդամենը 1։ Այս տարվա ապրիլ-հունիս ամիսներին արձանագրվել է տեղեկություններ ստանալու եւ տարածելու իրավունքի 5 խախտում, ինչը 5-ով պակաս է, քան նախորդ եռամսյակում։  
ԼՐԱՏՎԱՄԻՋՈՑՆԵՐԻ ԳՈՐԾՈՒՆԵՈՒԹՅԱՆ ՄԻՋԱՎԱՅՐԸ

Ընթացիկ տարվա երկրորդ եռամսյակի առանձնահատկությունն այն էր, որ  ընդդեմ լրատվամիջոցի ընդամենը մեկ նոր դատական հայց է ներկայացվել։ 2010 թվականին վիրավորանքի եւ զրպարտության համար պատասխանատվության ապաքրեականացումից հետո, երբ այդպիսի հայցերի տարափ սկսվեց, սա իսկապես բացառիկ երեւույթ է։ Այս առումով ապրիլ-հունիս ամիսները ԶԼՄ-ների գործունեության համար կարելի է գնահատել որպես համեմատաբար հանգիստ ժամանակաշրջան։

Միեւնույն ժամանակ արձանագրվեցին մի քանի աղմկահարույց դեպքեր, որոնց առնչությամբ քրեական գործեր հարուցվեցին որոշ ԶԼՄ-ների ներկայացուցիչների   նկատմամբ, ընդ որում ծանր մեղադրանքով՝ դրամաշորթություն։ Այսպես, մայիսի 3-ին իրավապահների ուշադրությանն արժանացան «Analitik.am», իսկ մարտի 20-ին՝ «Hzham.am» կայքերի խմբագիրներն ու աշխատակիցները։ Մամուլում շրջանառվում էին նաեւ որոշ այլ կայքերի անուններ, որոնք ենթադրաբար կարող են նույնպես պատասխանտվության ենթարկվել նմանատիպ հանցավոր քայլերի համար։  Հատկանշական է, որ կասկած հարուցող այդ կայքերի ներկայացուցիչները որեւէ կերպ չարձագանքեցին այդ հրապարակումներին։ 

Ի տարբերություն առաջին եռամսյակի՝ երկրորդում գրանցվեցին լրագրողների նկատմամբ մի շարք ֆիզիկական բռնություններ, ինչը թույլ է տալիս պնդելու, որ նման իրավախախտումների բացակայությունը որեւէ ժամանակահատվածում ոչ թե օրինաչափություն է կամ դրական միտում, այլ ընդամենը բացառություն։ Բռնություններին արձագանքել են ինչպես տեղական լրագրողական, այնպես էլ միջազգային հեղինակավոր կազմակերպությունները։ Այսպես, ապրիլի 22-ին ոստիկանների կողմից «1in.am» կայքի օպերատորների նկատմամբ ապօրինի ուժ կիրառելու առնչությամբ հայտարարությամբ են հանդես եկել 8 հայաստանյան լրագրողական կազմակերպություններ, ինչպես նաեւ Մամուլի ազատության հարցերով ԵԱՀԿ ներկայացուցիչ Դունյա Միյատովիչը։ Վերջինս իր մտահոգությունն է հայտնել հիշյալ միջադեպի վերաբերյալ եւ Հայաստանի իշխանություններին կոչ արել ապահովել լրագրողների՝ անվտանգ լուսաբանելու իրավունքը։ «ԶԼՄ-ների դեմ բռնության կիրառումը, հատկապես իրավապահ մարմինների ներկայացուցիչների կողմից, անընդունելի է», - նշել է Միյատովիչը: 

Այս հարցում իշխանությունների արհամարհական մոտեցումների մասին է վկայում այն, որ երկրորդ եռամսյակում, ինչպես եւ նախորդում, առաջընթաց չգրանցվեց 2015 թվականի հունիսի 23-ին Երեւանի Բաղրամյան պողոտայում լրագրողների եւ օպերատորների նկատմամբ ֆիզիկական բռնությունների ու մասնագիտական գործունեությունը խոչընդոտելու փաստերով հարուցված քրեական գործում։ Նախաքննությամբ տուժող են ճանաչվել տարբեր ԶԼՄ-ների 21 լրագրող եւ օպերատոր,  սակայն իրադարձություններից մեկ տարի անց գործով որեւէ մեղադրյալ կամ կասկածյալ չկա։ 

Ի տարբերություն սրա՝ 2015 թ.  դեկտեմբերի 6-ին՝ Սահմանադրական փոփոխությունների հանրաքվեի օրը, «Հետք» ինտերնետային կայքի լրագրող Դիանա Ղազարյանի եւ «Ազատություն» ռադիոկայանի լրագրող Անուշ Մկրտչյանի մասնագիտական գործունեությունը խոչընդոտելու դեպքերով հարուցված քրեական գործերն ուղարկվել են դատարան։ 

Ըստ ԽԱՊԿ-ի՝ «հունիսի 23-ի» եւ «դեկտեմբերի 6-ի» քրեական գործերի ճակատագրի տարբերությունը պայմանավորված է նրանով, որ առաջին դեպքում պատասխանատվության պետք է ենթարկվեն ոստիկանները, այդ թվում նաեւ՝ բարձրաստիճան, երկրորդում՝ քաղաքացիական անձինք։ Իսկ մեզանում, ինչպես հայտնի է, ընդունված չէ պատժել լրագրողների գործունեությունը խոչընդոտած իրավապահ մարմինների ներկայացուցիչներին։    
Աստիճանաբար տարածված երեւույթ է դառնում նաեւ բարձրաստիճան պաշտոնատար անձանց կողմից ԶԼՄ-ների աշխատակիցների հասցեին  վիրավորական, զզվանք պարունակող արտահայտություններ կիրառելը։ Այս առումով տվյալ ժամանակահատվածում աչքի ընկան մի շարք հայտնի դեմքեր։ ՀՀ ոստիկանապետի`«1in.am» կայքի լրագրող Սիրանույշ Պապյանին հասցրած  վիրավորանքն այս երեւույթի գագաթնակետն էր։ Անդրադառնալով միջադեպին՝ Խոսքի ազատության պաշտպանության կոմիտեն եւ 7 գործընկեր կազմակերպություները հանդես եկան հայտարարությամբ, որով իրենց վրդովմունքն արտահայտելով, ոստիկանապետից պահանջեցին՝ «հրապարակային ներողություն խնդրել լրագրող Սիրանույշ Պապյանից եւ այսուհետ թույլ չտալ վիրավորական արտահայտություններ լրագրողների հասցեին»։ Հրապարակային վիրավորանք հասցնելու առնչությամբ «1in.am»-ի լրագրողը հայցով դիմել է դատարան։ Նրա շահերը պաշտպանելու է ԽԱՊԿ իրավաբանը։ 

Երկրորդ եռամսյակը բուռն ժամանակահատված էր նոր Ընտրական օրենսգրքի եւ ընտրություններին առընչվող օրինագծերի փաթեթում լրատվամիջոցների գործունեությանը վերաբերող դրույթների քննարկումների առումով։ Այսպես, ԸՕ նախագծի 65-րդ հոդվածում ի սկզբանե նախատեսվում էր, որ քվեարկության օրը ընրատեղամասերում միաժամանակ կարող են ներկա գտնվել ոչ ավել, քան 8 տեղական դիտորդ եւ լրատվամիջոցների ներկայացուցիչներ։ Սա անհիմն սահմանափակում էր ընտրությունների ազատ լուսաբանման համար, ինչը սուր քննադատության արժանացավ լրագրողական հանրության կողմից։ 
ԽԱՊԿ-ն գործընկեր կազմակերպությունների հետ (Երեւանի մամուլի ակումբ, Մեդիա նախաձեռնությունների կենտրոն) համատեղ առաջարկություններ մշակեց ու ներկայացրեց իշխանությունների ձեւավորած աշխատանքային խմբին։ Այս փաստաթղթով նախատեսվում էր հրաժարվել բոլոր տեսակի անհիմն սահմանափակումներից, փոխարենը կիրառել ընտրությունները լուսաբանող լրագրողների ու օպերատորների՝ ԿԸՀ-ում հավատարմագրման կարգ՝ ըստ խմբագրությունների ներկայացրած ցուցակների, ինչպես նաեւ հստակ տարբերակել լրագրողական ու դիտորդական գործունեությունը։ 
Սակայն մայիսի 25-ին, երբ Ազգային ժողովը ընդունեց ՀՀ Ընտրական օրենսգիրքն ու դրա հետ ներկայացված օրենսդրական փաթեթը, պարզ դարձավ, որ երեք լրագրողական կազմակերպությունների առաջարկությունները ամբողջությամբ խեղաթյուրվել են։ Խոսքի ազատության պաշտպանության կոմիտեի, Երեւանի մամուլի ակումբի եւ Մեդիա նախաձեռնությունների կենտրոնի հունիսի 3-ին այս առիթով տարածած հայտարարության մեջ նշվում է. «Ընդունվել է մի օրենսգիրք, որը լուրջ սահմանափակում է լրատվամիջոցների գործունեությունը եւ խտրականություն մտցնում նրանց միջեւ, խեղաթյուրվել են քաղաքացիական հասարակության, մասնավորապես՝ մասնագիտական լրագրողական կազմակերպությունների առաջարկություններում եղած գաղափարները՝ միաժամանակ ստեղծելով նրանց հետ համագործակցության պատրանք…»:

Հունիս ամսին Եվրամիության միջնորդությամբ վերսկսված 4+4+4 (իշխանական կոալիցիա, ոչ իշխանական կուսակցություններ եւ հասարակական կազմակերպություններ) ձեւաչափով քննարկումների ընթացքում, երբ կրկին անդրադարձ կատարվեց Ընտրական օրենսգրքի բարեփոխումներին, ոչ իշխանության, ոչ էլ ընդդիմության ներկայացուցիչները չցանկացան քննարկվող 5 հրատապ խնդիրներին ավելացնել նաեւ ԶԼՄ-ներին վերաբերող անհիմն սահմանափակումները վերացնելու հարցը։ Արդյունքում նոր ԸՕ-ի վերջնական տարբերակը լրատվամիջոցների գործունեության ազատությունը ապահովելու առումով ստացվեց շատ ավելի վատը, քան նախորդ օրենսգիրքը:
Միեւնույն ժամանակ հաջողությամբ պսակվեցին ԽԱՊԿ-ի եւ գործընկեր կազմակերպությունների ջանքերը՝ ուղղված ԸՕ նախագծի հետ մի փաթեթում ընդգրկված «Հեռուստատեսության եւ ռադիոյի մասին» ՀՀ օրենքում փոփոխություններ եւ լրացումներ նախատեսող օրինագծից վտանգավոր դրույթների հեռացմանը։ Դա նախեւառաջ վերաբերում է Հեռուստատեսության եւ ռադիոյի ազգային հանձնաժողովին ընտրարշավների ժամանակ լրացուցիչ պատժամիջոցի՝ հեռուստաընկերության լիցենզիայի կասեցման իրավունքի տրամադրմանը, ընդ որում՝ առանց դատարանի որոշման։ Լրագրողական կազմակերպությունների պատրաստած եւ խորհրդարան ներկայացրած առաջարկությունների հիման վրա այդ դրույթը օրինագծից հանվեց։

Նույն ճակատագրին արժանացավ նաեւ այն պահանջը, ըստ որի կաբելային (մալուխային) հեռուստաընկերություններին ընտրարշավների ընթացքում թույլ էր տրվում վերահեռարձակել միայն ՀՌԱՀ-ից լիցենզիա ստացած վերգետնյա եթերային հեռուստաընկերությունների ծրագրերը։ Այս անհիմն սահմանափակումը, ցավոք, օրինագծի հեղինակները փոխարինեցին մեկ այլ անիմաստ դրույթով, բայց այն գոնե վտանգավոր չէ մալուխային հեռուստահեռարձակողների համար։  
Լրատվամիջոցների գործունեության կարգավորման խնդիրներին էր անդրադառնում նաեւ հունիսի 2-ին հրապարակված հայաստանյան տպագիր եւ էլեկտրոնային 15 լրատվամիջոցների ղեկավարների հայտարարությունը,  որով նրանք իրենց մտահոգությունն են հայտնել առցանց լրատվամիջոցների դաշտում ստեղծված իրավիճակի վերաբերյալ: Հայտարարության մեջ նշվում է, որ այս դաշտում վիճակն անվերահսկելի է դարձել: Ըստ խմբագիրների, բազմաթիվ կայքեր, ներկայանալով որպես առցանց լրատվամիջոց, գործում են օրենքներից ու բարոյական նորմերից դուրս։ Մասնավորապես, խմբագիրները մատնանշում էին, որ այդ կայքերը զբաղվում են գրագողությամբ եւ խախտում են հեղինակային իրավունքը, ինչի միջոցով յուրացվում է այլ լրատվամիջոցների աշխատանքի արդյունքը։ Որպես լուծում՝ խմբագիրները տեսնում են «Զանգվածային լրատվության մասին» ՀՀ օրենքի փոփոխությունը, կոչ են անում հարկային մարմիններին՝ հսկողություն սահմանել առցանց լրատվամիջոցների գործունեության եւ գովազդային մուտքերից հարկերի վճարման գործընթացի նկատմամբ, ինչպես նաեւ վերը նշված պայմանները չբավարարող ԶԼՄ-ների ներկայացուցիչների՝ պետական համակարգի տարբեր կառույցների աշխատանքը լուսաբանելու համար ներկայացված հավատարմագրման հայտերը մերժել։    

Ընդհանուր առմամբ կիսելով 15 լրատվամիջոցների ղեկավարների մտահոգությունը, ԽԱՊԿ-ը, այդուհանդերձ, համարում է, որ գործող օրենքները բավարար կերպով կարգավորում են թե՛ հեղինակային իրավունքի պաշտպանությունը, թե՛ ԶԼՄ-ների կողմից հանրությանը պատշաճ ներկայանալու՝ իր մասին անհրաժեշտ տեղեկություններ հրապարակելու խնդիրները։ Այլ հարց է, որ վերոհիշյալ կայքերը չեն կատարում օրենքների պահանջները եւ պատասխանատվության չեն ենթարկվում։ Իհարկե, կարելի է կատարելագործել ԶԼՄ-ներին վերաբերող օրենսդրությունը, սակայն էլ ավելի կարեւոր է խմբագիրների բարձրացրած խնդիրները լուծել դատական նախադեպերի, ինչպես նաեւ ինքնակարգավորման մեխանիզմների կիրառման միջոցով, ինչը, ցավոք, անտեսվել է հայտարարությունը ստորագրողների կողմից։ Որոշ չափով խոցելի է վերոհիշյալ կայքերին հարկային դաշտ բերելու խմբագիրների պահանջը, քանի որ այդ խնդիրը գոյություն ունի գրեթե յուրաքանչյուր խմբագրությունում. հայտնի է, որ լրատվամիջոցների ճնշող մեծամասնությունը, ինչպես ցանկացած բիզնես Հայաստանում, ունի «ստվերային» չափաբաժին՝ մեկը՝ քիչ, մյուսը՝ շատ։ 
Ի դեպ, խմբագրությունների տնտեսական վիճակը շարունակում է քրոնիկ հիվանդության պես անհանգստացնել դրանց ղեկավարներին։ Հենց ֆինանսական պատճառներով հունիսի 8-ին դադարեց գործել «ԱրմենիաՆաու» էլեկտրոնային պարբերականը։ Մի պորտալ, որը հիմնադրվել էր 2002 թվականին, ուներ իր կայուն լսարանը եւ դասվում էր հայաստանյան որակյալ լրատվամիջոցների շարքին։ 
2016 թ. երկրորդ եռամսյակում կառավարությունը շարունակում էր  բնակչության սոցիալապես անապահով ընտանիքներին անվճար թվային կցուրդներ (ապակոդավորող սարքեր) տրամադրել՝ թվային հեռուստաազդանշան ընդունելու համար։ Համաձայն 2009 թ. ընդունված անալոգայինից թվային հեռարձակման անցնելու հայեցակարգի՝ այս գործընթացը պետք է ավարտվեր մինչեւ 2015 թվականը, սակայն խնդրի լուծումը ձգձգվեց՝ դարձյալ տնտեսական պատճառներով. պետությունը դրա համար գումար չէր կարողանում հայթայթել։  
Գնահատելով հայաստանյան լրատվամիջոցների գործունեության օրենսդրական, տնտեսական եւ քաղաքական միջավայրը, հեղինակավոր «Freedom House» միջազգային կազմակերպությունը ապրիլի 27-ին հրապարակած իր զեկույցում Հայաստանին կրկին դասեց անազատ լրատվամիջոցներ ունեցող երկրների շարքին, ընդ որում՝ մեկ կետ հետընթացով։

«Freedom House»-ից մեկ շաբաթ առաջ իր զեկույցը հրապարակել էր «Լրագրողներ առանց սահմանների» միջազգային կազմակերպությունը, որը տարօրինակ կերպով հայաստանյան լրատվամիջոցների ազատության 4 կետի առաջընթաց էր գրանցել։ Սա այս երկու կազմակերպությունների իրարամերժ գնահատականների առաջին դեպքը չէ։ Դա է պատճառը, որ ԽԱՊԿ-ն իրավիճակը գնահատելիս հիմնվում է բացառապես իր հավաքած փաստերի ու տվյալների վրա։  
ԼՐԱԳՐՈՂՆԵՐԻ ՈՒ ԼՐԱՏՎԱՄԻՋՈՑՆԵՐԻ ԻՐԱՎՈՒՆՔՆԵՐԻ ԽԱԽՏՈՒՄՆԵՐ

2016 թ. երկրորդ եռամսյակի ընթացքում լրագրողների եւ լրատվամիջոցների իրավունքների խախտումները ներկայացնում ենք ըստ ԽԱՊԿ-ի հետեւյալ դասակարգման. 

· ֆիզիկական բռնություններ լրագրողների նկատմամբ,

· ճնշումներ լրատվամիջոցների եւ դրանց աշխատակիցների նկատմամբ,

· տեղեկություններ ստանալու եւ տարածելու իրավունքի խախտումներ: 

ԽԱՊԿ-ի այս դասակարգումը որոշ չափով պայմանական է: Մասնավորապես,  երբեմն տեղեկություններ ստանալուն եւ տարածելուն խոչընդոտելն ուղեկցվում է լրագրողի նկատմամբ բռնությամբ: Նման փաստերը վերագրված են խախտման այն տեսակին, որին, զեկույցի հեղինակների կարծիքով, առավել մոտ են: Այսուհանդերձ, կիրառված դասակարգումը հնարավորություն է տալիս առավել ամփոփ եւ ակնառու ներկայացնել լրագրողների ու ԶԼՄ-ների իրավունքների խախտումների ընդհանուր պատկերը:

2016 թվականի երկրորդ եռամսյակի ընթացքում ԽԱՊԿ-ն արձանագրել է    լրատվամիջոցների աշխատակիցների նկատմամբ ֆիզիկական բռնությունների 3 դեպք (առաջին եռամսյակում այդպիսիք չկային)։ Լրատվամիջոցների եւ դրանց ներկայացուցիչների նկատմամբ ճնշումների քանակը 10-ն է, ինչը երկու անգամ պակաս է, քան առաջին եռամսյակում։ Ընդ որում` դա պայմանավորված է նաեւ նրանով, որ կտրուկ պակասել է ՀՀ քաղաքացիական օրենսգրքի 1087.1 հոդվածով նախատեսված վիրավորանքի եւ զրպարտության հիմքով ընդդեմ ԶԼՄ-ների ու լրագրողների դատական հայցերի քանակը։ Երկրորդ եռամսյակում արձանագրվել է միայն մեկ նոր դատական գործ։ 

Դիտարկվող ժամանակահատվածում գրանցվել է տեղեկատվություն ստանալու եւ տարածելու իրավունքի 5 խախտում, ինչը 5-ով պակաս է, քան նախորդ եռամսյակում։  

Ստորեւ ներկայացնում ենք 2016 թ. առաջին եւ երկրորդ եռամսյակների, ինչպես նաեւ 2015 եւ 2016 թվականների առաջին կիսամյակների ընթացքում արձանագրված խախտումների համեմատական աղյուսակները. 
  2016 թվականին տեղի ունեցած խախտումների քանակական տվյալները՝ 

ըստ եռամսյակների 
	Խախտումների տեսակները
	2016 թ. 1-ին եռամսյակ
	2016 թ. 2-րդ եռամսյակ
	Ընդամենը 2016 թ. 1-ին կիսամյակ

Ինչպես եւ նախորդ զեկույցներում՝ Խոսքի ազատության պաշտպանության կոմիտեն նշում է, որ աղյուսակում բերված տվյալները կարող են սպառիչ չլինել եւ չեն հավակնում բացարձակ ճշգրտության: ԶԼՄ-ների ներկայացուցիչները  երբեմն հարկ չեն համարում հրապարակայնացնել իրենց մասնագիտական գործունեությունը խոչընդոտելու փաստերը, անտեսում են իրենց ուղղված տարաբնույթ սպառնալիքները կամ  նախընտրում են ինքնուրույն լուծել ծագած խնդիրներն ու հաղթահարել ապօրինի սահմանափակումները: Ուստի ԽԱՊԿ-ը համոզված է, որ խոչընդոտումների իրական քանակն ավելին է, քան արձանագրված է սույն զեկույցում։ Ստորեւ ներկայացնում ենք առավել նշանակալի փաստերը:

1.Ֆիզիկական բռնություններ լրագրողների նկատմամբ

2016 թվականի երկրորդ եռամսյակի ընթացքում ԽԱՊԿ-ն արձանագրել է ԶԼՄ-ների աշխատակիցների նկատմամբ ֆիզիկական բռնությունների 3 դեպք, որոնց արդյունքում տուժել են 4 լրագրող եւ օպերատոր։ 
Բոլոր այդ դեպքերը, ինչպես նաեւ անցած տարվա միջադեպերի հետ կապված զարգացումները ներկայացնում ենք ժամանակագրական կարգով:     
Ապրիլի 12-ին Հրազդանի քաղաքապետի թեկնածու Արամ Դանիելյանի նախընտրական շտաբում խոչընդոտվել է «Araratnews.am» կայքի գլխավոր խմբագիր Ալեն Սիմոնյանի մասնագիտական գործունեությունը։ Ալեն Սիմոնյանը նախընտրական շտաբ էր գնացել ապրիլի 17-ին կայանալիք Հրազդանի քաղաքապետի ընտրությունների հետ կապված կաշառք բաժանելու վերաբերյալ ահազանգ ստանալուց հետո։ Ներկայանալով որպես լրագրող՝ նա փորձել է պարզել՝ համապատասխանո՞ւմ է իրականությանը ընտրակաշառքի վերաբերյալ տեղեկատվությունը։

Նախընտրական շտաբի ղեկավար Մաքսիմ Հարությունյանը լրագրողին թույլ չի տվել մնալ շտաբում, երկաթով սպառնացել է նրան, հրելով դուրս է հանել տարածքից ու հարվածել նրա ձեռքին, ինչի հետեւանքով խմբագրի տեսախցիկն ընկել է գետին։ Մաքսիմ Հարությունյանը սպառնացել է վնասել լրագրողին ու նրա ավտոմեքենան։  «Նա կոչ էր անում շտաբում գտնվողներին ծեծել ինձ ու ջարդել մեքենաս։ Ես զանգահարեցի ոստիկանություն ու հաղորդում ներկայացրեցի հանցագործության մասին։ Դեպքից հետո, երբ արդեն նստել էի մեքենա, եկան դուռը բացեցին ու կանչում էին «ռազբոռկայի», ես, բնականաբար, մեքենայից չիջա, սպասում էի ոստիկաններին», - ԽԱՊԿ-ի հետ զրույցում պատմեց Ալեն Սիմոնյանը։

Դեպքի առնչությամբ ապրիլի 13-ին ՀՀ քննչական կոմիտեի Կոտայքի մարզային քննչական վարչությունում հարուցվել է քրեական գործ՝ ՀՀ քրեական օրենսգրքի 149-րդ հոդվածի 1-ին մասի հատկանիշներով։ Նույն օրը քրեական գործն ուղարկվել է ըստ քննչական ենթակայության՝ ՀՀ հատուկ քննչական ծառայություն, որտեղ   հարուցված քրեական գործն ընդունվել է վարույթ։ Ալեն Սիմոնյանը ճանաչվել է տուժող։

«Քննությունը շարունակվում է, եղել է առերեսում, որի ընթացքում շտաբի ղեկավար Մաքսիմ Հարությունյանը չէր էլ ժխտում, որ սպառնացել է մեքենաս կոտրել, իմ նկատմամբ բռնություն կիրառել։ Ժխտում է, թե հարվածել է ձեռքիս, ասում է՝ իբր սայթաքել եմ», - ԽԱՊԿ-ի հետ զրույցում նշեց Ալեն Սիմոնյանը։ Ըստ նրա՝ իր համար շատ կարեւոր է, թե Քրեական օրենսգրքի 149-րդ հոդվածի որ մասով կհարուցվի քրեական գործը։ «1-ին մասով գործ է հարուցվել ՀՀ քննչական կոմիտեի Կոտայքի մարզային քննչական վարչությունում եւ ուղարկվել է ՀՔԾ։ 1-ին մասով սահմանվում է տուգանք։ Կարծում եմ՝ նրանց գործողությունները համապատասխանում են այդ հոդվածի 2-րդ մասի հատկանիշներին (պատիժը՝ ազատազրկում)։ Նրանց գործողություններին պետք է ճիշտ գնահատական տրվի», - նշեց Ալեն Սիմոնյանը՝ տեղեկացնելով, որ առայժմ գործով մեղադրյալ չկա։ 


Հունիսի 21-ին հայտնի դարձավ, որ ՀՔԾ-ն կարճել է սույն գործը։ «Ալեն Սիմոնյանի լիազորությունների իրականացմանը խոչընդոտելու վերաբերյալ քննված քրեական գործի ընթացքում ձեռք բերված ապացույցների գնահատման հիման վրա որոշում է կայացվել գործի վարույթը հանցակազմի բացակայության հիմքով կարճելու մասին», - նշված է «Հետքին» տրված ՀՔԾ-ի հայտարարության մեջ: 
Ի դեպ, գործը կարճելու մասին Ալեն Սիմոնյանը տեղեկացել է լրատվամիջոցներից, իսկ ՀՔԾ-ից նա որեւէ որոշում չի ստացել։  ԽԱՊԿ-ի հետ զրույցում «Araratnews.am» կայքի գլխավոր խմբագիրը տեղեկացրեց, որ դիմել է ՀՀ Մարդու իրավունքների պաշտպանին։ 
Ապրիլի 15-ին Կոտայքի մարզի «Մուլտիգրանդ» հյուրանոցի բակում ՀՀ պաշտպանության նախարարության երեք աշխատակիցներ ուժի կիրառմամբ խլել են «News.am» լրատվական գործակալության թղթակից  Տաթեւիկ Ղազարյանի տեսախցիկն ու լրագրողական վկայականը՝ վնասելով նրա ձեռքը: Լրագրողը գնացել է այդ հյուրանոց՝ լուսաբանելու ՀԱՊԿ Ռազմական կոմիտեի ութերորդ նիստը։  

Զինվորական համազգեստով տղամարդկանցից մեկը նախ հետաքրքրվել է, թե արդյոք այս թղթակիցն իրավունք ունի՞ տվյալ տարածքում նկարահանում կատարել, ապա այնտեղ կանգնած զինվորական հագուստով մեկ այլ անձի հրահանգել է զանգահարել պաշտպանության նախարարություն: Քիչ անց լրագրողին ասել են, որ նկարահանում չանի: Այնուհետեւ նույն անձը հրահանգել է «բռնագրավել» լրագրողի տեսախցիկը: Զինվորական հագուստով անձանցից մեկն առանց ներկայանալու պահանջել է լրագրողի վկայականը, ապա զանգահարել է ինչ-որ մեկին, տեղեկացրել, որ լրագրողը «News.am» լրատվական գործակալության աշխատակից է:  Այդ ընթացքում մյուս անձը բռնի ուժով խլել է լրագրողի  տեսախցիկը՝ վնասելով նրա ձեռքը: Կատարվածից հետո հրահանգող անձը նստել է ՊՆ համարանիշով մեքենա եւ հեռացել՝ իր հետ տանելով տեսախցիկը։  
Այս դեպքի առնչությամբ «News.am» լրատվական գործակալությունը դիմել է ոստիկանություն։ Նույն օրը՝ ապրիլի 15-ին «News.am»-ի խմբագրությունը բաց նամակով դիմել է ՀՀ պաշտպանության նախարար Սեյրան Օհանյանին՝ հույս հայտնելով, որ մեղավորներն իրենց արժանին կստանան ոչ միայն սոսկ նկատողությունների, այլեւ ավելի կոշտ պատժամիջոցների տեսքով: 

Ապրիլի 16-ին պաշտպանության նախարարի մամուլի քարտուղար Արծրուն Հովհաննիսյանը վերադարձրել է լրագրողի տեսախցիկն ու վկայականը, սակայն տեսախցիկի հիշողության քարտից ջնջված են եղել բոլոր լուսանկարներն ու տեսանյութերը՝ այդ թվում ՀԱՊԿ Ռազմական կոմիտեի 8-րդ նիստի ժամանակ արված կադրերը։ 

«News.am» լրատվական գործակալության փաստաբան Արամազդ Կիվիրյանը ԽԱՊԿ-ի հետ զրույցում նշեց, որ դեպքի առնչությամբ ապրիլի 25-ին ՀՀ քննչական կոմիտեում քրեական գործ է  հարուցվել։ Ապրիլի 27-ին լրագրող Տաթեւիկ Ղազարյանը տուժող է ճանաչվել։    

Ապրիլի 22-ին Երեւանի Բաղրամյան պողոտայում ոստիկանները 

բռնություն են կիրառել ու խոչընդոտել «1in.am» լրատվական կայքի օպերատորներ Նարեկ Բարսեղյանի եւ Սեւակ Սողոմոնյանի օրինական մասնագիտական գործունեությունը։ Օպերատորները լուսաբանում էին «Մենք ենք տերը մեր երկրի» քաղաքացիական նախաձեռնության երթը դեպի նախագահական նստավայր։

Հարձակման հետեւանքով վնասվել են «1in.am»-ի նկարահանող տեսախցիկը, ուղիղ եթեր ապահովող սարքը, ինչպես նաեւ խմբագրությանը պատկանող հեռախոսը:

Օպերատորներին բիրտ ուժի գործադրմամբ նստեցրել են ոստիկանական մեքենա՝ սահմանափակելով տեղաշարժը եւ խոչընդոտելով նրանց գործունեությունը։ Այս ամենից «1in.am»-ի աշխատակիցներին չի պաշտպանել նույնիսկ ներկայանալն ու խմբագրության վկայական ցույց տալը։
Լրագրողների հետ զրույցում ՀՀ ոստիկանության հասարակայնության հետ կապերի եւ լրատվության վարչության պետ Աշոտ Ահարոնյանը նշել է, որ դեպքի վերաբերյալ տեսանյութերը ուսումնասիրելուց հետո ոստիկանությունը  գնահատականներ կտա։ Միջադեպի առնչությամբ նշանակվել է ծառայողական քննություն, որի արդյունքում ոստիկանության ՊՊԾ գնդի 3-րդ գումարտակի հրամանատարի տեղակալը, դասակի հրամանատարն ու մեկ շարքային ոստիկան ստացել են նկատողություն:

«Օպերատորների աշխատանքը խոչընդոտելու եւ տեսախցիկները կոտրելու առումով դիմելու ենք դատարան։ Ոստիկանությունից առաջարկել են փոխհատուցել տեսախցիկների գումարը, սակայն մենք հրաժարվել ենք։ Նրանց բարի կամքի ժեստերը մեզ հարկավոր չեն», - ԽԱՊԿ-ի հետ զրույցում նշեց «1in.am»-ի խմբագիր Արման Բաբաջանյանը։ Հունիսի վերջին ԽԱՊԿ-ը կրկին կապ հաստատեց «1in.am»-ի խմբագրի հետ՝ պարզելու՝ դիմե՞լ են, արդյոք, դատարան։ Արման Բաբաջանյանը նշեց, որ դեռ չեն դիմել, քանի որ «ամբողջ ուժերը կենտրոնացրել են լրագրող Սիրանույշ Պապյանի գործի վրա, սակայն անպայման դիմելու են»։ 
Հունիսի 18-ին Խոսքի ազատության պաշտպանության կոմիտեն հերթական գրավոր հարցմամբ դիմեց Հատուկ քննչական ծառայությանը՝ 2015թ. հունիսի 23-ին մայրաքաղաքի Բաղրամյան պողոտայում էլեկտրաէներգիայի թանկացման դեմ կազմակերպած նստացույցը ցրելիս ոստիկանության կողմից ԶԼՄ ներկայացուցիչների նկատմամբ ֆիզիկական բռնությունների եւ օրինական մասնագիտական գործունեությունը խոչընդոտելու դեպքերով  հարուցված քրեական գործի մասին տեղեկություններ ստանալու նպատակով։  
Մասնավորապես, ԽԱՊԿ-ին հետաքրքրում էր. քրեական գործի նախաքննությունը մինչեւ ե՞րբ է երկարաձգվել, քննչական խմբի ձեւավորումից հետո քանի՞ լրագրող եւ օպերատոր է հարցաքննվել, ընդհանուր առմամբ քրեական գործի շրջանակներում ԶԼՄ քանի՞ ներկայացուցիչ է տուժող ճանաչվել, մեղադրյալներ եւ/կամ կասկածյալներ կա՞ն, թե ոչ։ 

ՀՔԾ-ն պատասխանել է, որ գործը երկարաձգվել է մինչեւ ս. թ. օգոստոսի 17-ը։ Նախաքննության ընթացքում հարցաքննվել են ԶԼՄ-ների 25 ներկայացուցիչներ, որոնցից 21-ը տուժող են ճանաչվել: Գործով մեղադրյալ կամ կասկածյալ չկա: 

Հիշեցնենք, որ 2015թ. հունիսի 23-ին ոստիկանների կողմից ֆիզիկական բռնության էին ենթարկվել 13 լրագրող ու օպերատոր, իսկ տարատեսակ խոչընդոտումների բախված ԶԼՄ ներկայացուցիչների ընդհանուր թիվը 24-ն է:

Ճնշումներ լրատվամիջոցների եւ դրանց աշխատակիցների նկատմամբ

2016 թ. երկրորդ եռամսյակում ԽԱՊԿ-ն արձանագրել է ԶԼՄ-ների եւ դրանց աշխատակիցների նկատմամբ ճնշումների 10 դեպք։ Առաջին եռամսյակի համեմատությամբ՝ այս տիպի խախտումների քանակը 2 անգամ պակասել է։ Սա պայմանավորված է նաեւ այն հանգամանքով, որ խիստ նվազել է ԶԼՄ-ների ներգրավվածությամբ դատական նոր գործերի թիվը։ Եթե առաջին եռամսյակում դրանք 11 էին, ապա երկրորդ եռամսյակում արձանագրվել է ընդդեմ լրատվամիջոցի միայն մեկ նոր հայց։  
Զեկույցի այս բաժնում տեղ են գտել նաեւ նախորդ տարիներին լրատվամիջոցների եւ լրագրողների նկատմամբ կիրառված տարատեսակ ճնշումներին վերաբերող զարգացումներն ու հանգուցալուծումները։ Ստորեւ ներկայացնում ենք բոլոր մանրամասները` ժամանակագրական կարգով։

Ապրիլի 1-ին Շիրակի մարզի ընդհանուր իրավասության դատարանը հրապարակել է Գյումրու նախկին քաղաքապետ Վարդան Ղուկասյանի փեսայի սպանության մեջ մեղադրվող Հարություն Սարգսյանն ընդդեմ «Ցայգ» հեռուստաընկերության գործով վճիռը։ 

Հիշեցնենք. Հարություն Սարգսյանը 2013թ. հունվարի 23-ին հայցադիմում էր ներկայացրել՝ վիճարկելով «Ցայգի» «Ազդարար» լրատվական ծրագրի 2012թ. դեկտեմբերի 27-ի թողարկման ընթացքում ցուցադրված տեսանյութը, որտեղ հնչել է հետեւյալ արտահայտությունը. «...Հարություն Սարգսյանը «Մայր Հայաստան» հուշահամալիրի տարածքում առանձնակի դաժանությամբ սպանել էր Գյումրու նախկին քաղաքապետի դստեր նշանած Կարեն Եսայանին...»: Ըստ հայցվորի՝ իրեն մարդասպան անվանելով,  խախտվել է անմեղության կանխավարկածը եւ վիրավորանք հասցվել իր անձին, ուստի նա պահանջում է պարտավորեցնել պատասխանողին հրապարակայնորեն ներողություն խնդրել եւ վճարել 300 000 դրամ՝ որպես փոխհատուցում վիրավորանքի եւ զրպարտության համար (մանրամասները՝ ԽԱՊԿ 2013, 2014 եւ 2015 թթ. տարեկան զեկույցներում, տե՛ս www.khosq.am կայքի «Զեկույցներ» բաժնում)։ 

Դատարանը վճռեց հայցը բավարարել ամբողջությամբ. Շիրակի «Ցայգ» հեռուստաընկերությանը պարտավորեցնել հրապարակայնորեն ներողություն խնդրել Հարություն Սամվելի Սարգսյանից՝ 2012թ. դեկտեմբերի 27-ին հրապարակված տեքստում վիրավորանք եւ զրպարտություն պարունակող, հայցվորի պատիվը եւ արժանապատվությունն արատավորող, անձի անմեղության կանխավարկածի խախտմամբ զուգորդված՝ «առանձնակի դաժանությամբ սպանել էր» արտահայտության համար: Վճռվեց նաեւ՝ «Ցայգ» հեռուստաընկերությունից հօգուտ Հարություն Սարգսյանի բռնագանձել 300 հազար դրամ, որից 100 հազար դրամը՝որպես վիրավորանք հասցնելու, իսկ 200 հազար դրամը՝ որպես զրպարտելու հետեւանքով հայցվորին պատճառված ոչ նյութական վնասի փոխհատուցում: 

Ապրիլի 1-ին Երեւանի Աջափնյակ եւ Դավթաշեն վարչական շրջանների ընդհանուր իրավասության դատարանում վարույթ է ընդունվել փաստաբան Գեւորգ Մկրտչյանն ընդդեմ «News.am» լրատվական կայքի հիմնադիր «Նյուզ Էյ Էմ» ՍՊԸ-ի գործը։ 

Հայցի առիթը մարտի 18-ին «News.am» կայքում հրապարակված «Զավեշտ Փաստաբանական պալատում-2. հաշվեհարդարը շարունակվում է» վերտառությամբ հոդվածն է՝ Փաստաբանների պալատում տեղի ունեցած մի նիստի վերաբերյալ։ Հոդվածում նշվում է, որ փաստաբան Գեւորգ Մկրտչյանը ակնհայտ կեղծ ցուցմունք է տվել։ «Վարույթի քննության ժամանակ նա հայտարարեց, թե այդ օրը՝ նոյեմբերի 30-ին, ՓՊ-ում էր գտնվում, քանի որ վերապատրաստման դասի պիտի մասնակցեր, մինչդեռ այդ օրը որեւէ դասընթաց չի եղել», - գրված է հրապարակման մեջ։ 
Հայցվորը զրպարտություն համարվող տեղեկատվության հերքման եւ ոչ նյութական վնասի դրամային փոխհատուցման պահանջներ է ներկայացրել։ Այս գործով դատական նիստ է տեղի ունեցել մայիսի 2-ին։ Հաջորդ նիստը նշանակվել է հուլիսի 12-ին։ 

Ապրիլի 4-ին Երեւանի Շենգավիթ վարչական շրջանի ընդհանուր իրավասության դատարանում տեղի ունեցավ «Հայաստանի սոցիալիստական շարժում» կուսակցության նախագահ Ռոբերտ Ահարոնյանն ընդդեմ «Araratnews.am» լրատվական կայքի հիմնադիր «Մակարոն ՄԱ» ՍՊԸ-ի գործով առաջին դատական նիստը։ 

Հիշեցնենք, որ հայցի առիթը 2015 թ. նոյեմբերի 17-ին «Araratnews.am» կայքում հրապարակված «Ռոբերտ Ահարոնյանը՝ իր մասնակցությամբ սկանդալային տեսանյութի մասին (տեսանյութ)» վերտառությամբ հոդվածն է (խոսքը համացանցում հայտնված այն տեսանյութի մասին է, որտեղ ԼԳԲՏ (լեսբի, գեյ, բիսեքսուալ, տրանսգենդեր) համայնքի եւ նրանց իրավունքները պաշտպանողների դեմ ակտիվորեն պայքարող սոցիալիստը գեյերի համար նախատեսված կայքով ծանոթանում է տղամարդկանց հետ)։ 

Այս գործով դատական նիստ է տեղի ունեցել նաեւ հունիսի 8-ին։ Հունիսի 23-ին դատարանը վճռել է Ռոբերտ Ահարոնյանի հայցն ընդդեմ «Մակարոն Էմէյ» ՍՊԸ-ի մերժել. հօգուտ պետական բյուջեի՝ նրանից որպես պետական տուրքի գումար, բռնագանձել 40 հազար դրամ։ 

Նույնաբովանդակ հրապարակման համար Ռոբերտ Ահարոնյանը  հայցադիմում է ներկայացրել նաեւ «Politik.am» լրատվական կայքի հիմնադիր Բորիս Թամոյանի դեմ։

Ապրիլի 5-ին Սյունիքի մարզի ընդհանուր իրավասության դատարանում (Սիսիանի նստավայր) տեղի ունեցավ Գորիսի քաղաքապետի նախկին թեկնածու Տիգրան Կարապետյանն ընդդեմ Սյունիքի մարզպետի խորհրդական, Արցախյան ազատամարտի պահեստազորի գնդապետ Վոլոդյա Հովհաննիսյանի գործով հերթական դատական նիստը։ Գործով երրորդ անձ է ներգրավված «Առավոտ օրաթերթ» ՍՊԸ-ն։
 Հիշեցնենք, որ  վեճի առիթ է հանդիսացել 2015թ. մայիսի 12-ին «Aravot.am» կայքում զետեղված «Սուրիկ Խաչատրյանին սպառնում են» հոդվածը։ Հայցվորը դիմել էր դատարան՝ վիրավորանք հասցնելու համար լրատվության նույն միջոցով հրապարակային ներողություն խնդրելու, զրպարտող տվյալները հերքելու եւ փոխհատուցում վճարելու պահանջներով։ Ըստ Տիգրան Կարապետյանի՝ հրապարակման մեջ վիրավորական են «ցինիկ ու լկտի մարդու կողմից», «իրենից ոչինչ չի ներկայացնում» եւ այլ արտահայտություններ: 

Դատարանը, հաշվի առնելով, որ պատասխանող Վոլոդյա Հովհաննիսյանը՝ ռազմական դրության մեջ գտնվող զինված ուժերի կազմում մասնակցել է Թալիշ-Մատաղիս մարտական գծի պաշտպանական գործողություններին, մայիսի 17-ին որոշել է կասեցնել գործի վարույթը։ 

Ապրիլի 13-ին Երեւանի Շենգավիթ վարչական շրջանի ընդհանուր իրավասության դատարանում փորձ է արվել անհիմն սահմանափակել «Aravot.am» կայքի թղթակից Ամի Չիչակյանի օրինական մասնագիտական աշխատանքը։ Լրագրողը դատարան էր եկել՝ լուսաբանելու սահմանադրական փոփոխությունների հանրաքվեի օրը այլ անձանց փոխարեն քվեարկելու մեջ մեղադրվող, տեղական ընտրական հանձնաժողովի նախագահ Վեներա Թորոսյանի գործով դռնբաց դատական նիստը: Մինչ նիստի սկսելը դատավոր Նելլի Բաղդասարյանը «Aravot.am»-ի  լրագրողին տեղեկացրել է, որ Վեներա Թորոսյանը չի ցանկանում, որպեսզի դատական նիստը տեսանկարահանվի: Այնուհետեւ Վեներա Թորոսյանը հայտարարել է, թե չի ցանկանում, որ դատական նիստն ընդհանրապես լուսաբանվի:

Լրագրողի դիտարկմանը, թե դատական նիստը դռնբաց է, տեղի ունեցածն էլ հանրային հետաքրքրություն է ներկայացնում, դատավոր Նելլի Բաղդասարյանը պատասխանել է, որ իբր առկա է անձի անձեռնմխելիության եւ անձնական տվյալների գաղտնիության խնդիր: Ամբաստանյալի փաստաբան Արմինե Ֆանյանն էլ սպառնացել է «Aravot.am»-ի լրագրողին, ասելով՝ եթե իր պաշտպանյալի անունը հայտնվի որեւէ հրապարակման մեջ, ապա լրատվամիջոցը խնդիրներ կունենա: Դատարանը բավարարել է ամբաստանյալի եւ նրա փաստաբանի միջնորդությունը եւ որոշել է արգելել դատական նիստի լուսաբանումը: 

Խորհրդակցելով ԽԱՊԿ-ի փորձագետների հետ՝ Ամի Չիչակյանը, այդուհանդերձ, լուսաբանել է դատական նիստը։ 

Այս առնչությամբ Խոսքի ազատության պաշտպանության կոմիտեն գործընկեր ութ կազմակերպությունների հետ միասին հայտարարություն տարածեց՝ պահանջելով. դատավորից՝ չեղյալ համարել իր իսկ որոշումը, քանի որ դռնբաց դատական նիստը ԶԼՄ-ներում լուսաբանել չթույլատրելու ոչ մի իրավական հիմք չկա՝ հատկապես հաշվի առնելով գործի հանրային հնչեղությունն ու կարեւորությունը, ամբաստանյալի փաստաբանից՝ ձեռնպահ մնալ  լրագրողների հասցեին սպառնալիքներ հնչեցնելուց՝ հաշի առնելով, որ դա պատասխանատվություն է ենթադրում ՀՀ քրեական օրենսգրքի 164-րդ հոդվածով, եւ ներողություն խնդրել «Aravot.am»-ի թղթակից Ամի Չիչակյանից տեղի ունեցածի համար։

Լրագրողական կազմակերպությունների հայտարարությունից հետո տեղի ունեցած նիստը դատարանը թույլ է տվել լուսաբանել թե՛ Ամի Չիչակյանին, թե՛ մյուս լրատվամիջոցների ներկայացուցիչներին։  

Ապրիլի 17-ին Հրազդանի քաղաքապետի ընտրությունների ժամանակ 25/17 տեղամասի դիմաց կուտակված անձանցից մեկը փորձել է խոչընդոտել «Armtimes.com»-ի թղթակից Գեւորգ Դերձյանի մասնագիտական գործունեությունը։ Երբ լրագրողը նկարել է ընտրատեղամասին հարող տարածքում մարդկային կուտակումը, այդ անձանցից մեկը պահանջել է դադարեցնել նկարահանումը։ Գեւորգ Դերձյանը չի ենթարկվել, ինչը վրդովվեցրել է այդ անձին, եւ նա սկսել է սպառնալ. «Համբերությունից չհանես, թե չէ...»։ «Թե չէ ի՞նչ», - հարցրել է լրագրողը։ «Թե չէ ոտերդ կջարդեմ», - եղել է պատասխանը։

ԽԱՊԿ-ի հետ զրույցում Գեւորգ Դերձյանը նշեց, որ տարածքում եղել է ոստիկան։ Լրագրողը դիմել է նրան՝ տեղեկացնելով, որ խոչընդոտում են իր աշխատանքը, սակայն ոստիկանը ոչ մի միջոց չի ձեռնարկել։ 

Ապրիլի 17-ին՝ Արմավիրի մարզի Փշատավան գյուղում ընթացող համայնքի ղեկավարի ընտրությունները լուսաբանելու ժամանակ մի քանի երիտասարդներ խոչընդոտել են «Հայկական ժամ» լրատվական կայքի լրագրող Հերմինե Մանուկյանի եւ խմբագիր Աննա Գեւորգյանի մասնագիտական լիազորությունների իրականացմանը։ Նրանցից մեկը Հերմինե Մանուկյանի ձեռքից խլել է լուսանկարչական խցիկը, իսկ մյուսը կոտրել է ձայնագրիչը եւ հիշողության կրիչը: Դեպքի առթիվ ՀՀ հատուկ քննչական ծառայությունում ՀՀ քրեական օրենսգրքի 149-րդ հոդվածի 2-րդ մասի 1-ին եւ 5-րդ կետերով հարուցվել է քրեական գործ: 

Ապրիլի 18-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում տեղի է ունեցել «Հետք» կայքի լրագրող Դիանա Ղազարյանն ընդդեմ քաղաքացի Արթուր Խուրշուդյանի գործով դատական նիստը։ 

Հիշեցնենք, որ 2015 թ. դեկտեմբերի 6-ին՝ Սահմանադրության փոփոխությունների հանրաքվեի օրը, Երեւանի Արաբկիր վարչական շրջանում տեղակայված 5/28 ընտրատեղամասում ՀՀԿ վստահված անձ Արթուր Խուրշուդյանը մոտենալով «Հետքի» լրագրող Դիանա Ղազարյանին՝  պահանջել է դադարեցնել նկարահանումները եւ լքել տեղամասը, այնուհետեւ խլել է լրագրողի համակարգիչը եւ հեռացել: 

Դիանա Ղազարյանի հաղորդման հիման վրա ՀՀ հատուկ քննչական ծառայությունը քրեական գործ էր հարուցել ՀՀ քրեական օրենսգրքի 149 հոդվածի 1-ին մասի հատկանիշներով։ Լրագրողը տուժող էր ճանաչվել: Արթուր Խուրշուդյանին մեղադրանք էր առաջադրվել վերոհիշյալ հոդվածով, որը նախատեսում է տուգանք՝ նվազագույն աշխատավարձի երկուհարյուրապատիկից չորսհարյուրապատիկի չափով, կամ կալանք՝ առավելագույնը մեկ ամիս ժամկետով: 

Փետրվարի 16-ին գործն ուղարկվել է Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարան։  

Մայիսի 4-ի դատական նիստի ընթացքում Խուրշուդյանի պաշտպանը` Մամիկոն Մանուկյանը, հանդես է եկել միջնորդությամբ` արագացված դատաքննության կարգ կիրառելու վերաբերյալ: Ամբաստանյալ Խուրշուդյանն էլ ասել է, որ համաձայն է իր պաշտպանի առաջարկի հետ եւ իրեն մեղավոր է ճանաչում: Դատարանը վճռել է Արթուր Խուրշուդյանին մեղավոր ճանաչել եւ նրա նկատմամբ սահմանել տուգանք` նվազագույն աշխատավարձի 600-ապատիկի չափով՝ գումարը ամսական 60 հազար դրամով վճարելու պայմանով: 

Ապրիլի 18-ին «Newsbook.am»-ի հիմնադիրը բողոք է ներկայացրել Վերաքննիչ քաղաքացիական դատարան Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի՝ քաղաքացի Վահան Հարությունյանն ընդդեմ «Newsbook.am» լրատվական գործակալության հիմնադրի  գործով 2016 թ. մարտի 17-ին կայացրած վճռի դեմ։ 

Հիշեցնենք, որ հայցի առիթը վերոհիշյալ կայքում 2014թ. մայիսի 7-ի հրապարակումն է՝ «Եվս մեկ «քցված» գործարար. շրջանառվում է նախարարի եղբոր անունը» վերնագրով: Հայցվորը, ով կառավարության աշխատակազմի ղեկավար- նախարար Դավիթ Հարությունյանի եղբայրն է, պահանջում է փոխհատուցում պատվին, արժանապատվությանը եւ գործարար համբավին հասցված վնասի համար: (մանրամասները՝ ԽԱՊԿ 2014 եւ 2015 թթ. տարեկան զեկույցներում, տե՛ս www.khosq.am կայքի «Զեկույցներ» բաժնում):        

Մարտի 17-ին դատարանը վճռեց Վահան Հարությունյանի հայցը բավարարել մասնակի` պարտավորեցնել պատասխանող «Newsbook.am» դոմենի գրանցման հայտատու Հովհաննես Խաչատրյանին նույն լրատվության միջոցով հերքել զրպարտություն համարվող տեղեկությունները, ներողություն խնդրել Վահան Հարությունյանից եւ ընթերցողներից։ Պարտավորեցնել պատասխանողին՝ հայցվորին վիրավորանք հասցնելու համար վճարել փոխհատուցում 250 հազար դրամ, ինչպես նաեւ բռնագանձել նախապես վճարված չորս հազար դրամի չափով պետական տուրքի գումարը։ Որպես պետական տուրք՝ պատասխանողից ՀՀ պետական բյուջե բռնագանձել հինգ հազար դրամ, իսկ հայցվորից՝ 35 հազար դրամ։

Մայիսի 2-ին Վերաքննիչ դատարանը վերադարձրել է բողոքը։ Ապրիլի 28-ին կրկին բողոք է ներկայացվել։ Հունիսի 2-ին բողոքն ընդունվել է վարույթ։ Այս գործով դատական նիստ է տեղի ունեցել հունիսի 29-ին։ Որոշում հրապարակելու օր է նշանակվել հուլիսի 14-ը։ 

Ապրիլի 19-ին Լոռու մարզի ընդհանուր իրավասության դատարանում (Վանաձորի նստավայր) շարունակվել է քաղաքացի Կարինե Ստեփանյանն ընդդեմ լրագրող Ադրինե Թորոսյանի՝ պատվին, արժանապատվությանը, գործարար համբավին պատճառված վնասի հատուցման պահանջով գործով հերթական դատական նիստը։ 

Հիշեցնենք, որ հայցի առիթ է դարձել 2015 թ. դեկտեմբերի 16-ին Կարինե Ստեփանյանն ընդդեմ Ադրինե Թորոսյանի գործով  դատական նիստի ժամանակ պատասխանող Ադրինե Թորոսյանի՝ հայցվոր Կարինե Ստեփանյանին հրապարակայնորեն «մարազմատիկ» անվանելը։ Այս գործով դատական նիստեր են տեղի ունեցել նաեւ մայիսի 11-ին եւ հունիսի 24-ին։ 

Հունիսի 27-ին դատավորը որոշել է ինքնաբացարկ հայտնել։ Հունիսի 30-ին հայցը կրկին ընդունվել է վարույթ։ Դատական նիստ է նշանակվել հոկտեմբերի 10-ին։  

Ապրիլի 19-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում տեղի ունեցավ քաղաքացի Սիրուշ Հովհաննիսյանի դեմ հարուցված քրեական գործի քննությունը: 

Հիշեցնենք, որ դեկտեմբերի 6-ին՝ Սահմանադրության փոփոխությունների հանրաքվեի օրը, ժամը 14:00-ի սահմաններում, քաղաքացի Սիրուշ Հովհաննիսյանը դուրս է եկել մայրաքաղաքի Կոմիտաս 56 հասցեում գտնվող «Այո» քարոզչական շտաբից եւ մոտենալով «Ազատություն» ռադիոկայանի թղթակցին ու օպերատորին, պահանջել է դադարեցնել նկարահանումները եւ հեռանալ տարածքից: Սիրուշ Հովհաննիսյանը քաշքշել է լրագրողի թեւից, հրմշտել, թքել վրան ու պահանջել չնկարահանել: 

Այդ արարքի համար Սիրուշ Հովհաննիսյանին մեղադրանք է առաջադրվել ՀՀ քրեական օրենսգրքի 149-րդ հոդվածի 2-րդ մասի 3-րդ կետով, որով նախատեսված պատիժը ազատազրկումն է՝ առավելագույնը հինգ տարի ժամկետով: 

Սիրուշ Հովհաննիսյանը դատարանում հայտարարել է, թե լրագրողի նկատմամբ բռնություն կիրառելու մեղադրանքը չի ընդունում։ Այս գործով դատական նիստ է տեղի ունեցել նաեւ մայիսի 2-ին, հունիսի 2-ին եւ 20-ին։ Հաջորդ նիստը նշանակվել է հուլիսի 6-ին։ 

Ապրիլի 20-ին Երեւանի Էրեբունի եւ Նուբարաշեն վարչական շրջանների ընդհանուր իրավասության դատարանում շարունակվեց «Զինվորական բժիշկների հայկական ասոցիացիա» ՀԿ նախագահ Ռուզաննա Խաչատրյանն ընդդեմ «Աննա Գեւորգյան» ԱՁ-ի գործով հերթական դատական նիստը։  

Հիշեցնենք, որ հայցի առիթ են դարձել «Hzham.am» կայքում հրապարակված «Սթափվի՛ր, «Լա Կոթեցի»՝ Սեյրանն էլ հաշվելու ատամ չունի» հոդվածը, որում նշվում է. «Այն ո՞վ է ՀՀ միակ բարձրաստիճան պաշտոնյան, որ Վահագնի թաղամասում երեքհարկանի առանձնատուն ունի. հուշում. ենթադրաբար՝ մեկը ով դասալիքներին բանակից ազատելը «Լա Կոթեցի» կնոջ խորհրդով ու հորդորով դրել է աննախադեպ արտադրական հիմքերի վրա...» (մանրամասները՝ ԽԱՊԿ 2015 թ. տարեկան զեկույցում, տե՛ս www.khosq.am կայքի «Զեկույցներ» բաժնում): Հայցվորը պահանջում է հերքել հոդվածում տեղ գտած այս եւ այլ տեղեկությունները, որոնք նա համարում է վիրավորական ու զրպարտող։ 

Մայիսի 5-ին դատարանը վճռեց հայցը բավարարել. պարտավորեցնել «Աննա Գեւորգյան» ԱՁ-ին /նույն ինքը՝ Աննա Գուրգենի Գեւորգյան/ վիրավորանք համարվող արտահայտությունների համար հրապարակայնորեն ներողություն խնդրել Ռուզաննա Խաչատրյանից եւ «Hzham.am» կայքից հեռացնել «Սթափվիր, «Լա Կոթեցի»` Սեյրանն էլ հաշվելու ատամ չունի» խորագրով հոդվածը: Բացի այդ, վճռվեց   Աննա Գեւորգյանից հօգուտ Ռուզաննա Խաչատրյանի բռնագանձել 300 հազար դրամ՝ որպես զրպարտության փոխհատուցման գումար, ինչպես նաեւ 14 հազար դրամ՝ որպես նախապես վճարված պետական տուրքի գումար։

Ապրիլի 20-ին ՀՀ վճռաբեկ դատարանը որոշեց Վանաձորի թիվ 8 դպրոցի նախկին ուսուցչուհի Սուսաննա Սարգսյանի՝ ՀՀ վերաքննիչ քաղաքացիական դատարանի 2016 թ. փետրվարի 11-ի որոշման դեմ բերած բողոքը վարույթ ընդունելը մերժել:  

Հիշեցնենք, որ Սուսաննա Սարգսյանը 2014թ. հունիսի 5-ին հայցադիմում էր ներկայացրել Լոռու մարզի ընդհանուր իրավասության դատարան՝ ընդդեմ «Hraparak.am» կայքի թղթակից Շուշաննա Գրիգորյանի, երրորդ անձ` «Հրապարակ» օրաթերթի` հրապարակայնորեն ներողություն խնդրելու եւ նույն լրատվամիջոցով զրպարտությունը հերքելու պահանջներով:  

Հայցի առիթ էր հանդիսացել 2013թ. հոկտեմբերի 4-ին եւ դեկտեմբերի 5-ին «Hraparak.am» կայքում հրապարակված «Աշխատանքից ազատվել է Վանաձորի թիվ 8 դպրոցի տնօրենը» եւ «Վանաձորցի ուսուցչուհին հարկադիր պարապուրդի դիմաց 12 միլիոն դրամ է ստացել» հոդվածները: Գործով որպես ինքնուրույն պահանջներ չներկայացնող երրորդ անձ էր ներգրավվել «Հրապարակ» օրաթերթը։ 

2015 թ. սեպտեմբերի 23-ին դատարանը վճռել է Սուսաննա Սարգսյանի հայցը բավարարել մասնակի. պարտավորեցնել պատասխանող Շուշաննա Գրիգորյանին վիրավորանք համարվող արտահայտությունների համար հրապարակայնորեն ներողություն խնդրել հայցվոր Սուսաննա Սարգսյանից։ Բացի այդ՝ դատարանը վճռել է Շուսաննա Գրիգորյանից հօգուտ Սուսաննա Սարգսյանի բռնագանձել 55 հազար 500 դրամ՝ որպես փոխհատուցման եւ պետական տուրքի գումար: 

Այս վճռի դեմ վերաքննիչ բողոք էին ներկայացրել ե՛ւ հայցվորը, ե՛ւ պատասխանողը։  

Ս. թ. փետրվարի 11-ին Վերաքննիչ քաղաքացիական դատարանը որոշել էր Սուսաննա Սարգսյանի բողոքը մերժել, իսկ Շուշաննա Գրիգորյանինը՝ բավարարել: Լոռու մարզի ընդհանուր իրավասության դատարանի 2015 թ. սեպտեմբերի 23-ի վճիռը` հայցը մասնակիորեն բավարարելու մասով բեկանվեց եւ այդ մասով գործն ուղարկվեց նույն դատարան` նոր քննության։ Հունիսի 10-ին Լոռու մարզի ընդհանուր իրավասության դատարանում գործն ընդունվել է վարույթ։ Առաջին դատական նիստը նշանակվել է հուլիսի 8-ին։ 

Ապրիլի 21-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում տեղի ունեցավ քաղաքացի Նշան Ասատրյանի դեմ հարուցված քրեական գործի քննությունը: 

Հիշեցնենք, որ դեկտեմբերի 6-ին՝ Սահմանադրության փոփոխությունների հանրաքվեի օրը, Կոմիտասի 56 հասցեում տեղակայված «Այո» քարոզչական շտաբի մոտ «Ազատություն» ռադիոկայանի թղթակցի աշխատանքը խոչընդոտելու եւս մեկ դեպք էր արձանագրվել. նույն օրը ժամը 13։00-ի սահմաններում լրագրող Անուշ Մկրտչյանին է մոտեցել մի տղամարդ (ինչպես հետո պարզվեց՝ քաղաքացի Նշան Ասատրյանը) ու պահանջել է, որ լրագրողը հեռանա, հետո՝ անջատի տեսախցիկը եւ իրեն տա հիշողության քարտը:

 Նշան Ասատրյանին մեղադրանք է առաջադրվել ՀՀ քրեական օրենսգրքի 149-րդ հոդվածի 1-ին մասով։ Նրա նկատմամբ քրեական գործը մարտի 17-ին մեղադրական եզրակացությամբ ուղարկվել է դատարան։ Մարտի 25-ին գործն ընդունվել է վարույթ։ 

Այս գործով դատական նիստեր են տեղի ունեցել նաեւ մայիսի 10-ին ու 30-ին։ 

Դատարանում Նշան Ասատրյանը հայտարարել է, որ համաձայն է մեղադրանքի հետ, իրեն մեղավոր է ճանաչում եւ զղջում է կատարվածի համար: Նշան Ասատրյանի պաշտպան Վարուժան Վարդանյանը խնդրել է դատարանին մեղմ պատիժ կիրառել՝ օրենքով սահմանված նվազագույն տուգանքի չափով եւ բացատրել, որ իր պաշտպանյալը չի սիրում, երբ իրեն լուսանկարահանում են: Լրագրող Անուշ Մկրտչյանն իր ցուցմունքում նշել է, որ Նշան Ասատրյանին նկարահանելու մտադրություն չի ունեցել, նա կադրում չի էլ եղել ու մյուս մայթից նկատելով տեսախցիկը՝ մոտեցել է  իրեն։

Հունիսի 16-ին դատարանը վճռել է Նշան Ասատրյանին մեղավոր ճանաչել ՀՀ քրեական օրենսգրքի 149-րդհոդվածի 1-ին մասով նախատեսված հանցագործության կատարման մեջ եւ նրա նկատմամբ պատիժ նշանակել տուգանք` նվազագույն աշխատավարձի հինգհարյուրապատիկի չափով:

Ապրիլի 21-ին Երեւանի Ավան եւ Նոր Նորք վարչական շրջանների ընդհանուր իրավասության դատարանում շարունակվեց Տիգրան Ուրիխանյանն ընդդեմ «Gazeta.am» եւ «Neonews.am» կայքերի գործով հայցի քննությունը։ 

2015 թ. սեպտեմբերի 24-ին ԱԺ պատգամավոր, «Ալյանս» կուսակցության նախագահ Տիգրան Ուրիխանյանը դիմել է դատարան`իր հասցեին հրապարակայնորեն արտահայտած վիրավորանքի եւ զրպարտության համար պատասխանատվության ենթարկելու պահանջով: Պատասխանողը վերոհիշյալ կայքերի սեփականատեր Լուիզա Գումրոյանն է։ 

«Neonews.am» եւ «Gazeta.am» կայքերը տարեսկզբից չեն գործում, իսկ դրանց նյութերի ամբողջ բազան ջնջված է։ 

Այս գործով դատական նիստ է կայացել նաեւ մայիսի 16-ին։ Հաջորդ դատական նիստը նշանակվել է հուլիսի 12-ին։ 

Ապրիլի 24-ին Ծիծեռնակաբերդի հուշահամալիրում լրագրողները ՀՀ ոստիկանության պետ Վլադիմիր Գասպարյանից պարզաբանումներ են պահանջել Բաղրամյան պողոտայում ապրիլի 22-ին ոստիկանության՝ լրատվամիջոցների աշխատակիցների նկատմամբ ծավալած բիրտ գործողությունների վերաբերյալ։ Լրագրողների դիտարկմանը, թե ոստիկանությունն իր ձեռագիրը չի փոխում, Վլադիմիր Գասպարյանը հակադարձել է. «Դուք դեղնում եք, գունաթափվում եք…»։ 

«1in.am» եւ «Lragir.am» կայքերի լրագրող Սիրանույշ Պապյանի դիտարկմանը, թե ոստիկանությունը պարբերաբար խոսում է բարեփոխումների մասին, սակայն հասարակությունը դրանք չի տեսնում, ոստիկանապետը հակադարձել է. «Ես էլ քո մեջ կին չեմ տեսնում»: 
Ապրիլի 25-ին ոստիկանությունը հաղորդագրություն է տարածել՝ նշելով, թե որոշ անձանց կողմից Վլադիմիր Գասպարյանի արտահայտած միտքը սխալ է ընկալվել եւ տարբեր թյուր մեկնաբանությունների ու շահարկումների առիթ տվել: «Իրականում ոստիկանության պետը լրագրողին չի վիրավորել, ընդամենը հակադարձելով նրա պնդմանը, թե ոստիկանության փոփոխությունները չի տեսնում, որպես ակնհայտը չտեսնելու օրինակ ասել է, թե դա նույնն է, որ իր առաջ կանգնած կնոջը չտեսնել որպես կին», - նշված է հաղորդագրության մեջ:  

Ապրիլի 25-ին Խոսքի ազատության պաշտպանության կոմիտեն լրագրողական 7 կազմակերպությունների հետ հայտարարություն է տարածել՝ պահանջելով ՀՀ ոստիկանության պետ Վլադիմիր Գասպարյանից հրապարակային ներողություն խնդրել լրագրող Սիրանույշ Պապյանից եւ այսուհետ թույլ չտալ վիրավորական արտահայտություններ լրագրողների հասցեին:


Լրագրող Սիրանույշ Պապյանը ապրիլի 28-ին դիմել է Բարձրաստիճան պաշտոնատար անձանց էթիկայի հանձնաժողով՝ պահանջելով կարգապահական պատասխանատվության ենթարկել Վլադիմիր Գասպարյանին: Լրագրողը նշել է, որ «ոստիկանապետը ակնհայտ անհարգալից վերաբերմունք է ցուցաբերել, անպարկեշտ եւ արհամարհական է հանդես եկել լրագրողների հասցեին՝ խախտելով «Հանրային ծառայության մասին» օրենքով սահմանված դրույթները»:


Ապրիլի 30-ին պատվին եւ արժանապատվությանը պատճառված վնասի հատուցման պահանջով Սիրանույշ Պապյանը դիմել է նաեւ Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան։ Լրագրողը պահանջում է պարտավորեցնել ոստիկանապետ Վլադիմիր Գասպարյանին հրապարակայնորեն ներողություն խնդրել՝ ղեկավարվելով ՀՀ քաղաքացիական դատավարության օրենսգրքի 2-րդ, 87-րդ եւ 88-րդ հոդվածներով: 

Ապրիլի 25-ին Վերաքննիչ քաղաքացիական դատարանը վարույթ է ընդունել քաղաքացի Էդիսոն Ադյանի բողոքը Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի՝ Էդիսոն Ադյանն ընդդեմ «Առավոտ» օրաթերթի գործով 2016 թ. հունվարի 27-ին կայացրած վճռի դեմ։ 

Հիշեցնենք, որ 2015 թ. փետրվարի 18-ին Էդիսոն Ադյանը զրպարտությունը հերքելու եւ 2 միլիոն դրամ փոխհատուցում վճարելու պահանջով հայցադիմում էր ներկայացրել դատարան։ Հայցի առիթը «Aravot.am» կայքում 2014 թ. դեկտեմբերի 22-ին եւ 26-ին հրապարակված «Երեխայիս գողացել են» եւ «Երեխայի «կռիվ». առանց գենետիկ փորձաքննության երեխային մորից բաժանել է եւ հայրություն է անում» վերտառությամբ հոդվածներն էին։  Հունվարի 27-ին առաջին ատյանի դատարանը վճռեց Էդիսոն Ադյանի հայցը մերժել։ Այս վճռի դեմ  մարտի 9-ին Էդիսոն Ադյանը վերաքննիչ բողոք էր ներկայացրել (մանրամասները՝ ԽԱՊԿ 2015 թ. տարեկան զեկույցում, տե՛ս www.khosq.am կայքի «Զեկույցներ» բաժնում):    

Այս գործով դատական նիստ է տեղի ունեցել մայիսի 18-ին։ Հունիսի 2-ին Վերաքննիչ քաղաքացիական դատարանը որոշել է Էդիսոն Ադյանի բողոքը մերժել եւ Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի՝ 2016 թ. հունվարի 27-ի վճիռը թողնել անփոփոխ`օրինական ուժի մեջ: 

Ապրիլի 27-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում շարունակվեց երգահան Վահրամ Պետրոսյանն ընդդեմ «Blognews.am» լրատվական կայքի գլխավոր խմբագիր Արամ Անտինյանի գործով դատական նիստը։  

Հիշեցնենք, որ Վահրամ Պետրոսյանը հայցադիմում է ներկայացրել 2015թ. հոկտեմբերի 22-ին։ Նա պահանջում է պարտավորեցնել «Blognews.am»-ին` կայքից հեռացնել 2015թ. հոկտեմբերի 20-ին տեղադրված «Փաստեր ունեն մարդիկ, որ Սայաթ- Նովան ադրբեջանցի է. Վահրամ Պետրոսյան (տեսանյութ)» հոդվածը եւ հրապարակել ներողություն:

Այս գործով դատական նիստ է տեղի ունեցել նաեւ մայիսի 31-ին։ Հաջորդ նիստը նշանակվել է հուլիսի 14-ին։ 

Ապրիլի 27-ին Շիրակի մարզի ընդհանուր իրավասության դատարանում (նստավայրը՝ Գյումրի) շարունակվեց Գյումրու նախկին քաղաքապետի փեսայի սպանության մեջ մեղադրվող Հարություն Սարգսյանի՝ ընդդեմ Գյումրու նախկին քաղաքապետ Վարդան Ղուկասյանի եւ վերջինիս գրասենյակի հայցի դատաքննությունը։ Գործով երրորդ անձ են ներգրավված լրատվամիջոցների հիմնադիրներ «Պանորամա Էյ Էմ» ՍՊԸ-ն, «Առավոտ օրաթերթ» ՍՊԸ-ն եւ լրագրող Անժելա Թովմասյանը։ 

Հիշեցնենք, որ հայցը վարույթ է ընդունվել 2013թ. սեպտեմբերի 2-ին: Հայցվորը վիճարկում է իր անմեղության կանխավարկածը խախտած ու դրանով իսկ իր պատիվն ու արժանապատվությունը վիրավորած տեղեկությունները, որոնք եղել են հիշյալ գրասենյակի տարածած հայտարարության մեջ եւ հրապարակվել են «Panorama.am», «Aravot.am», «Hayeli.am», ինչպես նաեւ՝ «Aysor.am» կայքերում։ Հայցապահանջն է՝ վերջին երեք կայքերի միջոցով հրապարակայնորեն ներողություն խնդրել (մանրամասները՝ ԽԱՊԿ 2013, 2014 եւ 2015թ. տարեկան զեկույցներում, տե՛ս www.khosq.am կայքի «Զեկույցներ» բաժնում)։ 

Մայիսի 12-ին դատարանը վճռել է Հարություն Սարգսյանի հայցն ընդդեմ Վարդան Ղուկասյանի եւ Վարդան Ղուկասյանի գրասենյակի, վեճի առարկայի նկատմամբ ինքնուրույն պահանջներ չներկայացնող երրորդ անձինք՝ «Պանորամա ԷՅ ԷՄ» ՍՊ ընկերության, «Առավոտ» օրաթերթ ՍՊ ընկերության եւ Անժելա Թովմասյանի՝ հրապարակայնորեն ներողություն խնդրելուն պարտավորեցնելու պահանջի մասին, մերժել: Հունիսի 14-ին վճիռը մտել է օրինական ուժի մեջ։ 
Մայիսի 6-ին «Հրապարակ օրաթերթ» ՍՊԸ-ն եւ Սուսաննա /Սյուզան/ Սիմոնյանը վճռաբեկ բողոք են ներկայացրել Վերաքննիչ քաղաքացիական դատարանի՝ «Զինվորական բժիշկների հայկական ասոցիացիայի» ՀԿ նախագահ Ռուզաննա Խաչատրյանն ընդդեմ «Հրապարակ» օրաթերթի հիմնադրի եւ լրագրող Սուսաննա /Սյուզան/ Սիմոնյանի գործով 2016 թ. մարտի 29-ին կայացրած որոշման դեմ։   

Հիշեցնենք, որ Ռուզաննա Խաչատրյանը, ով նաեւ ՀՀ պաշտպանության նախարար Սեյրան Օհանյանի տիկինն է, 2015 թ. մայիսի 25-ին հայց էր ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր  իրավասության դատարան՝ վիճարկելով «Հրապարակ» օրաթերթում 2015 թ. մայիսի 21-ին հրապարակված «Հանրությունն ուզում է իմանալ» հոդվածը, որտեղ այս տիկնոջ անունը կապվում է գործարար Փայլակ Հայրապետյանի որդու՝ Հովիկ Հայրապետյանի մահվան հետ։ Մասնավորապես, հոդվածում նշվում է, թե Ռուզաննա Խաչատրյանը տարիներ առաջ վարել է իր մտերիմ ընկերոջ մեքենան եւ վթարի հետեւանքով ջախջախել այն, դառնալով վերջինիս մահվան պատճառը: Դեկտեմբերի 7-ին դատարանը վճռել էր Ռուզաննա Խաչատրյանի հայցը բավարարել մասնակիորեն (մանրամասները՝ ԽԱՊԿ 2015 թ. տարեկան զեկույցում, տե՛ս www.khosq.am կայքի «Զեկույցներ» բաժնում):    

Այս վճռի դեմ «Հրապարակ օրաթերթ» ՍՊԸ-ն եւ Սուսաննա /Սյուզան/ Սիմոնյանը բողոք էին ներկայացրել Վերաքննիչ դատարան։ Մարտի 29-ին այս ատյանը որոշել է մերժել բողոքը եւ ընդհանուր իրավասության դատարանի վճիռը թողնել ուժի մեջ։ 
Հունիսի 8-ին ՀՀ վճռաբեկ դատարանը որոշել է Սուսաննա /Սյուզան/ Սիմոնյանի բողոքը վերադարձնել։
Մայիսի 11-ին  Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում շարունակվել է ԱԻՄ նախագահ Պարույր Հայրիկյանն ընդդեմ լրագրող Էդիկ Անդրեասյանի եւ «Հրապարակ» օրաթերթ ՍՊԸ-ի գործով  հերթական դատական նիստը։  

Հիշեցնենք, որ հայցի առիթ է հանդիսացել 2015 թ. դեկտեմբերի 4-ին «Հրապարակ» օրաթերթում տպագրված «Արգելակման կոճղակը» վերտառությամբ հոդվածը՝ Պարույր Հայրիկյանի գործունեության վերաբերյալ։ Հայցվորը վիրավորական է համարում հոդվածում օգտագործված «ամեն տեղ ծլել», «ներդրված ական», «աթարի պես կպչել», «եվրոպական կապույտ գույնի սիրահար» արտահայտությունները։  

 Հաջորդ դատական նիստը նշանակվել է օգոստոսի 19-ին։ 

Մայիսի 31-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում շարունակվեց Երեւանի «Առագաստ» սրճարանի սեփականատեր, «Թռչող Առագաստ» ՍՊԸ-ի տնօրեն Նելլի Գեղագուլյանն ընդդեմ «Ա1+» հեռուստաընկերության հիմնադիր «Մելտեքս» ՍՊԸ-ի եւ «Mamul.am» լրատվական գործակալության հիմնադիր «Սոուշլ Մեդիա» ՍՊԸ-ի գործով հերթական դատական նիստը։ 

Դատարան դիմելու պատճառը 2015թ. սեպտեմբերի 24-ին «Ա1+»-ի «Օրացույց» հաղորդման մեջ 2001թ. սեպտեմբերի 24-ին հրապարակված տեղեկության վերահրապարակումն է` ՀՀ երկրորդ նախագահ Ռոբերտ Քոչարյանին ողջունած Պողոս Պողոսյանի սպանության վերաբերյալ: «Թռչող Առագաստ» ՍՊԸ-ն երկու լրատվամիջոցների դեմ էլ հայց է ներկայացրել դատարան (մանրամասները՝ ԽԱՊԿ 2015 թ. տարեկան զեկույցում, տե՛ս www.khosq.am կայքի «Զեկույցներ» բաժնում):    

Այս գործով հաջորդ դատական նիստը նշանակվել է հոկտեմբերի 5-ին։ 

Մայիսի 25-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ քաղաքացի Բավական Խաչատրյանն ընդդեմ Սարգիս Հացպանյանի ու «Առավոտ օրաթերթ» ՍՊԸ-ի գործով առաջին նախնական դատական նիստը։  

Հիշեցնենք, որ հայցի առիթ է եղել փետրվարի 16-ին «Aravot.am» կայքում հրապարակված հոդվածը՝ Սարգիս Հացպանյանի ասուլիսի վերաբերյալ։ «Նոյյան տապան» լրատվական կենտրոնում նա խոսել է Թուրքիայում տիրող իրավիճակի մասին՝անդրադառնալով պոլսահայության այսօրեական խնդիրներին: Հայցադիմումում նշվել է, որ ելույթի ժամանակ Սարգիս Հացպանյանը ցույց է տվել մի կնոջ լուսանկար, հրապարակային հայտարարել, թե նրան ճանաչում են որպես «մամա Ռոզայի», եւ որ այդ կինը Հայաստանի տարբեր մարզերից հավաքագրում է կանանց, տանում Թուրքիա՝ մարմնավաճառության նպատակով: Ասուլիսի ժամանակ Ս. Հացպանյանը հայտարարել է նաեւ, որ լուսանկարում պատկերված կինն ունի չորս անձնագիր եւ հետախուզվում է Հայաստանի Հանրապետության կողմից: Ի դեպ, ասուլիսի մասին պատրաստված հրապարակումը «Aravot.am»-ը հեռացրել է կայքից։ Հայցադիմումով Բավական Խաչատրյանը պահանջում է հրապարակային ներողություն խնդրել իրենից եւ հանրությանը տեղեկացնել այդ ելույթի զրպարտություն լինելու փաստի մասին, ինչպես նաեւ հօգուտ իրեն լրատվամիջոցից բռնագանձել 2 միլիոն դրամ՝ որպես փոխհատուցում զրպարտության եւ 1 միլիոն դրամ՝ վիրավորելու համար:   

Այս գործով դատական նիստ է տեղի ունեցել նաեւ հունիսի 22-ին։ Հաջորդ նիստը նշանակվել է հուլիսի 11-ին։ 

Նույնաբովանդակ հրապարակումների համար Բավական Խաչատրյանը հայց է ներկայացրել նաեւ «Nyut.am» լրատվական կայքի հիմնադիր «Լրագրողի հայացք» ՍՊԸ-ի եւ «Նոյյան տապան» լրատվական կայքի հիմնադիր «ՆՏ հոլդինգ» ՍՊԸ-ի դեմ։  Այս գործերով դատական նիստ է տեղի ունեցել հունիսի 22-ին։ Հաջորդ նիստը նշանակվել է հուլիսի 11-ին։

Մայիսի 30-ին «Հայկական ժամ» լրատվամիջոցի խմբագիր Աննա Գեւորգյանի դեմ ՀՀ քննչական կոմիտեում հարուցված քրեական գործն ուղարկվել է Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարան։ 

Աննա Գեւորգյանին մեղադրանք է առաջադրվել այն բանի համար, որ նա 2012 թվականից հանդիսանալով «Աննա Գեւորգյան» ԱՁ հիմնադիր եւ «Հայկական ժամ» լրատվամիջոցի խմբագիր, ուրիշի հաշվին գումար վաստակելու ցանկությամբ ու դիտավորությամբ, միաժամանակ գիտակցելով, որ սպառնալիքով ուրիշի գույքի նկատմամբ իրավունքն իրեն հանձնելու պահանջն անօրինական է, նախնական համաձայնության գալով մորաքրոջ` նույնանուն լրատվամիջոցի լրագրող Հերմինե Մանուկյանի հետ, 2012թ. մայիսի 29-ին Թումանյան քաղաքի գազալցակայանում 50 հազար դրամի, ինչպես նաեւ ավտոմեքենան գազով լիցքավորելու պահանջ է ներկայացրել նույն համայնքի ղեկավար Լեւոն Զավարյանին` սպառնալով, որ պահանջը չկատարելու դեպքում լրատվամիջոցներում վերջինիս օրինական շահերին էական վնաս պատճառող տեղեկություններ կհրապարակվի: Աննա Գեւորգյանը, կատարել է հանցավոր արարք` մի խումբ անձանց կողմից նախնական համաձայնությամբ շորթում: Հերմինե Մանուկյանը կատարել է հանցագործություն` սուտ մատնություն կատարելուն օժանդակում: 

ԽԱՊԿ-ի հետ զրույցում Աննա Գեւորգյանը նշեց, որ 2012թ. մայիսի 29-ին Հերմինե Մանուկյանի հետ այցելել է Թումանյան քաղաք՝ տեղի բնակչության խնդիրներին ծանոթանալու, այդ մասին հոդված պատրաստելու նպատակով։ Բնակիչները դժգոհել են, որ չկա աշխատատեղ, որ քաղաքի ոչ մի խնդիր լուծում չի ստանում եւ որ քաղաքապետը զբաղված է միայն իր բիզնեսներով։ «Փորձեցինք կապ հաստատել նաեւ քաղաքապետ Լեւոն Զավարյանի հետ։ Բնակիչներն ասացին, որ նրան կարող ենք գտնել իր սեփական գազալցակայանում։ Նրան հանդիպեցինք այդ գազալցակայանում՝ ինչ-որ հաշվարկներ կատարելիս։ Հարցրեցինք՝ ի՞նչ քայլեր է ձեռնարկում քաղաքի խնդիրներին լուծում տալու համար։ Նա ասաց, որ այդ հարցով դիմել է Տարածքային կառավարման նախարարին, ով ասել է, թե համայնքի բնակչությունը թող իրենց մորին մշակի ու վաճառի։ Այս տեղեկատվության, ինչպես նաեւ համայնքի բնակչության դժգոհության հիման վրա մենք հոդված ենք պատրաստել»։

Պաշտպանության նախարար Սեյրան Օհանյանի կնոջ՝ Ռուզան Խաչատրյանին առնչվող հոդվածների համար քրեական գործի հարուցումից հետո Քննչական կոմիտեի քննիչները սկսել են հետաքրքրվել այն անձանցով, ում մասին «Հայկական ժամ» կայքում երբեւէ քննադատական հոդվածներ են հրապարակվել։ Թումանյանի քաղաքապետ Լեւոն Զավարյանի մասին կայքում տեղ գտած մի հրապարակում հիմք է հանդիսացել, որպեսզի քննիչները նոր բացահայտում անեն։ Լեւոն Զավարյանը Աննա Գեւորգյանին ու Հերմինե Մանուկյանին մեղադրել է շորթման մեջ։ Նրա բողոքի հիան վրա քրեական գործ է հարուցվել։ 

Լեւոն Զավարյանը ԽԱՊԿ-ի հետ զրույցում չցանկացավ խոսել այս գործի մասին՝ ընդգծելով, որ այն նախաքննության փուլում է, ու ինքն իրավունք չունի որեւէ տեղեկատվություն հաղորդել։  

Այս գործը մայիսի 31-ին Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում ընդունվել է վարույթ։ Դատական նիստ է նշանակվել հուլիսի 12-ին։ 

Հունիսի 3-ին Ռազմական ոստիկանության Արմավիրի մարզային վարչության նախկին պետ Գրիշա Սարգսյանը հայց է ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան՝ ընդդեմ «Ժողովուրդ թերթի խմբագրություն» ՍՊԸ-ի։ Հայցի առիթ է հանդիսացել 2016 թ. մայիսի 24-ին «Ժողովուրդ» օրաթերթում տպագրված «Արմավիրի ՌՈ նախկին պետ Գրիշա Սարգսյանը (Ժարիտ Գրիշ) զայրացրել է Արցախի զորամասի հրամկազմին» հոդվածը՝ ապրիլյան պատերազմական իրավիճակի ժամանակ Գրիշա Սարգսյանի ցուցաբերած պահվածքի մասին։ 

Համաձայն հոդվածի՝ քառօրյա պատերազմից հետո մի խումբ նախկին ոստիկանների հետ Գրիշա Սարգսյանը որպես կամավոր գնացել է Արցախի N զորամաս: Այնտեղ Սարգսյանին ասել են, որ եթե ցանկանում է օգնել, ապա կոնկրետ աշխատանք պետք է կատարի: Սակայն նա հրաժարվել է, ասելով՝ մեծ մարդ եմ, չեմ կարող: Այդ պահվածքը դուր չի եկել զորամասի հրամանատարական կազմին, եւ վերջիններս Գրիշա Սարգսյանին խորհուրդ են տվել լքել զորամասը, ինչն էլ նա արել է: 

Հոդվածում տեղ գտած այս տեղեկությունը հայցվորը զրպարտություն է համարում եւ պահանջում է այդ տվյալները հերքել հրապարակման միջոցով, ինչպես նաեւ հրապարակայնորեն ներողություն խնդրել: 

Հունիսի 6-ին Գրիշա Սարգսյանի հայցն ընդունվել է վարույթ։ Առաջին դատական նիստը տեղի կունենա սեպտեմբերի 6-ին։ 

Հունիսի 6-ին Ստեփանակերտի կենտրոնում խոչընդոտվել է «Սիվիլնեթ» լրատվական կայքի լրագրող Դերենիկ Մալխասյանի մասնագիտական գործունեությունը: Նա Ստեփանակերտի «Արմենիա» հյուրանոցի մոտ հարցազրույցի համար պայմանավորված է եղել ԼՂՀ ԱԺ պատգամավոր, ընդդիմադիր «Վերածնունդ» խմբակցության ղեկավար Հայկ Խանումյանի հետ: Հյուրանոցի սրճարանում սպասելիս լրագրողը տեսել է, թե ինչպես է Հայկ Խանումյանը դուրս գալիս Ազգային ժողովի շենքից, անգամ ձեռքով բարեւել է նրան, եւ հենց այդ պահին նկատել է, որ զինվորական համազգեստով անձինք են մոտեցել, սկզբում զրուցել են, հետո սկսել են ծեծել պատգամավորին: 

Դերենիկ Մալխասյանը փորձել է իր հեռախոսով տեսանկարահանել միջադեպը, սակայն նրան չի հաջողվել, քանի որ զինվորական համազգեստով անձինք խլել են հեռախոսը եւ տարել: 

Հունիսի 6-ին լրագրողը հանցագործության մասին հաղորդում է ներկայացրել ԼՂՀ ոստիկանություն։ Հունիսի 7-ին նրա հաղորդման հիման վրա քրեական գործ է հարուցվել ՝ ԼՂՀ Քրեական օրենսգրքի 182-րդ հոդվածի 2-րդ մասի 4-րդ կետով՝ կողոպուտ, որը զուգորդվել է կյանքի եւ առողջության համար ոչ վտանգավոր բռնություն գործադրելով կամ գործադրելու սպառնալիքով։ Նույն օրը Դերենիկ Մալխասյանը ճանաչվել է տուժող։ 

ԽԱՊԿ-ի հետ զրույցում լրագրողը նշեց, որ Ստեփանակերտից վերադառնալուց հետո ոչ ոք այս քրեական գործի առնչությամբ իր հետ կապ չի հաստատել ու ինքը տեղյակ չէ՝ ի՞նչ փուլում է այն։  

Հունիսի 8-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանը վարույթ է ընդունել Խաչիկ Խաչատրյանը եւ նրան պատկանող «Երեւանի թռչնաբուծական ֆաբրիկա» ԲԲԸ-ն ընդդեմ լրագրող Սոնա Գրիգորյանի գործը, որը պետք է քննվի երկրորդ անգամ։ 

Հիշեցնենք, որ 2014 թ. նոյեմբերի 25-ին առաջին ատյանի դատարանը վճռել էր «Ժողովուրդ թերթի խմբագրություն» ՍՊԸ-ին եւ լրագրող Սոնա Գրիգորյանին պարտավորեցնել հերքում տպագրել թերթում, հօգուտ Խաչիկ Խաչատրյանի «Ժողովուրդ թերթի խմբագրություն» ՍՊԸ-ից բռնագանձել 1 միլիոն 500 հազար դրամ՝ պատիվը, արժանապատվությունը եւ գործարար համբավը արատավորող տեղեկություններ տարածելու համար, համապարտության կարգով վճարել 283 000 դրամ՝ որպես պետական տուրք եւ փաստաբանի խելամիտ վարձատրության գումար (մանրամասները՝ ԽԱՊԿ 2012 թ., 2013թ., 2014 թ. եւ 2015 թ. տարեկան զեկույցներում, տե՛ս www.khosq.am կայքի «Զեկույցներ» բաժնում):

Այս վճռի դեմ Սոնա Գրիգորյանը վերաքննիչ բողոք էր ներկայացրել։ Ս.թ. մարտի 23-ին Վերաքննիչ քաղաքացիական դատարանը որոշեց Սոնա Գրիգորյանի բողոքը բավարարել. Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի 2014 թ. նոյեմբերի 25-ին կայացրած վճիռը բեկանել եւ գործն ուղարկել նույն դատարան` նոր քննության: 

Այս գործով առաջին նախնական դատական նիստը նշանակվել է սեպտեմբերի 22-ին։ 

Հունիսի 16-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում շարունակվեց քաղաքացի Արթուր Արմենակյանն ընդդեմ «Ժողովուրդ թերթի խմբագրություն» ՍՊԸ-ի գործով դատական նիստը։    

Հիշեցնենք, որ 2015թ. սեպտեմբերի 19-ին Արթուր Արմենակյանը հայցադիմում էր ներկայացրել դատարան՝ զրպարտություն համարվող տվյալները հրապարակայնորեն հերքելու պահանջով։ Հայցի առիթը 2015թ. օգոստոսի 16-ին «Armlur.am» կայքում հրապարակված «Օրանժ Արմենիա բջջային կապի օպերատորը սնանկացավ ՀՀ ֆինանսների նախարարությա՞ն աշխատակիցների ձեռքով» հոդվածն է։ Հայցվորը վիճարկում է դրանում տեղ գտած իր՝ հարկային տեսչությունում աշխատելու մասին տեղեկությունը։ 

Հաջորդ դատական նիստը նշանակվել է օգոստոսի 11-ին։  

Հունիսի 17-ին «Ժողովուրդ» օրաթերթի հաղորդմամբ՝ Ռազմական ոստիկանության աշխատակիցներն այցելել են այդ լրատվամիջոցի թղթակից Քնար  Մանուկյանի բնակարան եւ փորձել են բերման ենթարկել նրան, սակայն դեպքի վայր ժամանած թերթի գլխավոր խմբագրի, ինչպես նաեւ Մարդու իրավունքների պաշտպանի արագ արձագանքման խմբի միջամտությունից հետո հրաժարվել են այդ մտքից։

Նույն օրը պաշտպանության նախարարի մամուլի խոսնակ Արծրուն Հովհաննիսյանը ֆեյսբուքյան իր էջում գրել է, թե կեղծ են տեղեկություններն այն մասին, որ ՌՈ աշխատակիցները բերման են ենթարկում լրագրողի. «Ռազմական ոստիկանությունը նման գործառույթ իրականացնել չի կարող: Խոսքը գնում է ՀՀ Քննչական Կոմիտեի քննիչի օրենքով նախատեսված ծանուցագրի պահանջները չկատարելու մասին», - գրել է Հովհաննիսյանը: 

Ի պատասխան՝ «Ժողովուրդ»-ի գլխավոր խմբագիր Թագուհի Թովմասյանը հրապարակել է դեպքի վայրում գտնվող Ռազմական ոստիկանության աշխատակիցների լուսանկարը: 

Ավելի ուշ պարզաբանմամբ է հանդես եկել Քննչական կոմիտեն՝ նշելով, թե «Ժողովուրդ» օրաթերթի լրագրող Քնար Մանուկյանը հունիսի 15-ին հարցաքննության է հրավիրվել՝ ՀՀ պաշտպանության նախարարության որոշ աշխատակիցների դեմ հարուցված քրեական գործի շրջանակներում՝ իրեն հայտնի հանգամանքների շուրջ ցուցմունք տալու համար: 

«Ժողովուրդ» օրաթերթում հունիսի 11-ին հրապարակվել էր հետաքննական նյութ՝ համաձայն որի, 2016 թվականի մարտի 15-ին ՀՀ ՊՆ վարչական համալիրի մոտակայքում կաշառք ստանալու պահին ձերբակալվել, իսկ ավելի ուշ կալանավորվել է ՀՀ ՊՆ նյութատեխնիկական դեպարտամենտի տեխնիկական ապահովման վարչության գլխավոր մասնագետ Արսեն Ղարիբջանյանը: Նույն օրը կալանավորվել է նաեւ ՀՀ ՊՆ վերահսկիչ վարչության ընդհանուր վերահսկման բաժնի պետ, գնդապետ Սամվել Խաչատրյանը: «Ժողովուրդ»-ին տեղեկություններ են հասել, որ մինչ այս աղմկահարույց կալանավորումները, պաշտպանության նախարար Սեյրան Օհանյանի անվտանգության պետ Սերգեյ Հայրապետովը ծեծի է ենթարկել Արսեն Ղարիբջանյանին` ստիպելով «գրել» Ս. Խաչատրյանի դեմ:

Այս գործի շրջանակներում ցուցմունք տալու ծանուցմանը խմբագրությունը պաշտոնապես պատասխանել է` նշելով, որ այն ամենն, ինչ գիտեն, ամբողջությամբ հրապարակել են, եւ խոստացել են, որ առաջիկայում որեւէ այլ նոր տեղեկություն ունենալու դեպքում այն եւս անպայման կհրապարակեն: Իսկ քանի որ լրագրողն այդ գործով ոչ վկայի, ոչ որեւէ այլ կարգավիճակ չունի, տեղեկացրել են, որ չի ներկայանալու: «Սա որակում ենք որպես ճնշում օրաթերթի դեմ, որպեսզի Քնար Մանուկյանն այլեւս ռազմական թեմաներով հոդվածներ չհրապարակի։ Բայց դա մեզ չի վախեցնելու, չի կաշկանդելու», - հայտարարել է Թագուհի Թովմասյանը: 

Հունիսի 25-ին քաղաքացիական հագուստով ոստիկանության աշխատակիցները առանց որեւէ հիմնավորման բերման են ենթարկել «Armtimes.com» կայքի ֆոտոթղթակից Տիգրան Մազմանյանին: «Ես գնում էի «Նոր Հայաստանի»-ի շտաբ, որտեղ առեւանգել էին ակտիվիստներին, ճանապարհին նկատեցի, որ քաղաքացիական հագուստով չորս անձինք հետեւում են ինձ։ Այնուհետեւ այդ անձինք մոտեցան ու բերման ենթարկեցին ինձ: Ես ներկայացա, որ լրագրող եմ, բեյջս ցույց տվեցի, բայց ապարդյուն», - ԽԱՊԿ-ի հետ զրույցում պատմեց ֆոտոթղթակիցը: Ոստիկանության Քանաքեռ-Զեյթունի բաժնում Տիգրան Մազմանյանը տեղեկանում է, որ իրեն բերման են ենթարկել ժամկետային զինվորական ծառայությունից խուսափելու կասկածանքով։ Մինչդեռ նա ժամկետային զինվորական ծառայություն անցել է։ 30 րոպե պահելով ոստիկանությունում՝ ֆոտոթղթակցին ազատ են արձակել։ 

Հունիսի 29-ին Գեղարքունիքի մարզի ընդհանուր իրավասության դատարանում (նստավայրը՝ Գավառ) փորձ է արվել անհիմն սահմանափակել «Հետք» էլեկտրոնային պարբերականի լրագրող Ամալյա Մարգարյանի օրինական մասնագիտական աշխատանքը։ 
  Լրագրողը դատարան էր եկել՝ լուսաբանելու «Ակբա Կրեդիտ Ագրիկոլ բանկ»-ն ընդդեմ քաղաքացիներ Ռազմիկ եւ Սուսաննա Կատվալյանների գործով դռնբաց դատական նիստը: Նիստի ընթացքում դատավորը կողմերին ներկայացնելուց հետո քննել է այն հարցը, թե արդյո՞ք պետք է թույլատրել լուսանկարահանել դատական նիստը: Թեեւ պատասխանողներ Կատվալյանները դրական են արձագանքել, այնուամենայնիվ, դատավորը որոշել է արգելել լուսանկարահանելը՝ պատճառաբանելով, թե առկա է բանկային վեճ, բայց սրանով չսահմանափակվելով՝  արգելել է նաեւ ձայնագրություն կատարել՝ խախտելով ՀՀ քաղաքացիական դատավարության օրենսգրքի 114-րդ հոդվածի 3-րդ կետը, որտեղ ասվում է. «Գործին մասնակցող անձինք եւ դռնբաց դատական նիստին ներկա գտնվողներն իրավունք ունեն կատարել գրառումներ, սղագրություն եւ ձայնագրություն»: Երբ լրագրող Ամալյա Մարգարյանը փորձել է պարզաբանում ստանալ, թե ինչու՞ է նախագահող դատավոր Արթուր Թամրազյանը արգելում ձայնագրություն կատարել, նա որոշել է սանկցիա իրականացնել եւ կարգադրիչին ասել է, որ լրագրողին դուրս հրավիրի դատական նիստի «սենյակից»։ 

Տեղեկություններ ստանալու եւ տարածելու իրավունքի խախտումներ

2016 թ. երկրորդ եռամսյակում ԽԱՊԿ-ն արձանագրեց տեղեկություններ ստանալու եւ տարածելու իրավունքի խախտումների 5 փաստ, ինչը հինգով պակաս է առաջին եռամսյակի համեմատությամբ։ Ստորեւ ներկայացնում ենք մանրամասները՝ ժամանակագրական կարգով։  
Ապրիլի 21-ին «Հրապարակ» օրաթերթում տպագրվեց ««Հրապարակը» ՝ «Հայաստան» հիմնադրամի «սեւ ցուցակ»-ում» վերտառությամբ հոդված, որտեղ  լրագրող Թագուհի Հակոբյանը գրում է, որ օրեր առաջ կրկին փորձել է հետաքրքրվել, թե երբ կպատասխանեն իր՝ հիմնադրամի գործունեության հետ կապված գրավոր հարցմանը։ 

«Հայաստան» համահայկական հիմնադրամի հասարակայնության հետ կապերի բաժնի պետ Հասմիկ Գրիգորյանը լրագրողի հետ հեռախոսազրույցում ասել է, որ 2012 թ. «Հրապարակի» թղթակից Սյուզան Սիմոնյանը երկու հոդված է հրապարակել, որոնք, ըստ իրեն, վիրավորանք են պարունակել։ Դրանցից մեկը վերնագրված է եղել՝ «Հիմնադրամը ֆինանսավորել է Քոչարյանի սպորտային նախասիրությունները» եւ տպագրվել է 2012թ. հուլիսի 3-ին, մյուսը՝ «ՀՀ-ին եւ ԼՂՀ-ին լավ ճանապարհներ պետք չեն» եւ տպագրվել էր 2012թ. հունիսի 27-ին։ Այդ հոդվածներից հետո «Հայաստան» հիմնադրամը որոշել է դադարեցնել համագործակցությունը «Հրապարակի» հետ: 


Հոդվածը հրապարակելուց առաջ լրագրող Թագուհի Հակոբյանը շարունակել է փորձել պատասխաններ ստանալ իր հարցերին, բայց Հասմիկ Գրիգորյանը նշել է. «Այդ դեպքում նախօրոք ներկայացրեք ձեր հոդվածի բովանդակությունը, որը պետք է գրեք։ Հակառակ դեպքում ՝ մենք չենք տրամադրի ձեր հարցերի պատասխանները»։ 

Ապրիլի 26 «Past.am» կայքի լրագրող Լիլիթ Լալայանը գրավոր հարցում է ուղարկել ՀՀ աշխատանքի եւ սոցիալական հարցերի նախարարություն՝ խնդրելով տրամադրել իրավաբանական անձանց մասին տեղեկություններ, որոնց նկատմամբ  2016 թվականի հունվարի 1-ից մինչեւ ապրիլի 15-ն ընկած ժամակահատվածում կիրառվել է «Կուտակային կենսաթոշակների մաuին» 2010 թվականի դեկտեմբերի 22-ի ՀO-244-Ն ՀՀ oրենքի 71-րդ  4-րդ հոդվածի՝ 2015 թվականի դեկտեմբերի 17-ին Ազգային ժողովում երկրորդ ընթերցմամբ եւ ամբողջությամբ ընդունված փոփոխությունը։ Օրենքով սահմանված 5-օրյա ժամկետում լրագրողը չի ստացել պատասխան: 

Մայիսի 5-ին նախարարությունից պատասխանել են, որ իրենք իրավասու չեն, եւ խորհուրդ են տվել դիմել Պետեկամուտների կոմիտե: Մայիսի 6-ին նույն գրավոր հարցումը Լիլիթ Լալայանն ուղարկել է ՊԵԿ: Սակայն այս կառույցից լրագրողն այդպես էլ պատասխան չի ստացել:  

Մայիսի 30-ին «Հրապարակ»  թերթի լրագրող Աննա Պապիկյանը գրավոր հարցում է ուղարկել Երեւանի քաղաքապետարան՝ խնդրելով տրամադրել տեղեկություններ, թե վերջին մեկ ամսվա ընթացքում քանի՞ արձան է տեղադրվել Երեւանում, որքա՞ն գումար է հատկացվել եւ պատրաստվու՞մ են արդյոք առաջիկայում արձան տեղադրել քաղաքում: Լրագրողի հարցումը մնացել է անպատասխան։ 

Մայիսի 31-ին «Հայկական ժամանակ» թերթի լրագրող Տիրայր Մուրադյանը գրավոր հարցում է ուղարկել ՀՀ կառավարության աշխատակազմի ղեկավար-նախարար Դավիթ Հարությունյանին՝ խնդրելով տեղեկատվություն տրամադրել 2016 թ. մայիսի 20-ին «Մուլտի Գրանդ» հյուրանոցում տեղի ունեցած Եվրասիական միջկառավարական խորհրդի հերթական նիստի կազմակերպչական ծախսերի վերաբերյալ: Տիրայր Մուրադյանը հարցումն ուղարկել է ե՛ւ փոստով, ե՛ւ էլեկտրոնային տարբերակով, բայց այն մնացել է անպատասխան: Տեղեկատվություն ստանալու իր խախտված իրավունքը վերականգնելու համար լրագրողը դիմել է ՄԻՊ գրասենյակ: Այստեղից պատասխանել են, որ պաշտպանի անունով նոր դիմում է պետք գրել, որը կուղարկվի կառավարություն։ 
ԶԼՄ-ՆԵՐԻ ԳՈՐԾՈՒՆԵՈՒԹՅԱՆՆ ԱՌՆՉՎՈՂ ԱՅԼ ԻՐԱԴԱՐՁՈՒԹՅՈՒՆՆԵՐ

Մայիսի 3-ին պատգամավոր Տիգրան Ուրիխանյանից գումար շորթելու կասկածանքով ձերբակալվել են «Անալիտիկ» լրատվական ակումբի եւ «Analitik.am» կայքի տնօրեն Անի Հովհաննիսյանն ու նրա օգնական Վարդիթեր Գիշյանը։ 

Ոստիկանության հաղորդագրության համաձայն՝ կայքի տնօրենը Ուրիխանյանին սպառնացել է նրա ընտանիքի անդամների ու պատգամավորական գործունեության մասին սուտ տեղեկատվություններ, վարկաբեկիչ նյութեր հրապարակել եւ դա չանելու համար ամսական 300 հազար դրամ է պահանջել։ 

Դեպքի առթիվ ՀՀ քննչական կոմիտեի Երեւան քաղաքի քննչական վարչությունում ՀՀ քրեական օրենսգրքի 182-րդ հոդվածի 2-րդ մասի 2-րդ կետով հարուցվել է քրեական գործ։ 

Մայիսի 5-ից գործը քննվում է ՀՀ հատուկ քննչական ծառայությունում: Մայիսի 6-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանը երկամսյա կալանքի որոշում է կայացրել ձերբակալված Անի Հովհաննիսյանի եւ Վարդիթեր Գիշյանի նկատմամբ: Մայիսի 10-ին Անի Հովհաննիսյանի կալանավորման գործով վերաքննիչ բողոք է ներկայացվել, որը, սակայն, մերժվել է։ Վարդիթեր Գիշյանի կալանավորման գործով մայիսի 11-ին վերաքննիչ ատյան ներկայացված բողոքն ընդունվել է: Մայիսի 19-ին Վերաքննիչ քրեական դատարանը որոշել է գրավի դիմաց ազատ արձակել Վարդիթեր Գիշյանին։

Մայիսի 27-ին պատգամավոր Տիգրան Ուրիխանյանից շորթում կատարելու գործով ձերբակալվել է Արտակ Գալստյանը, ով առավել հայտնի է Վանոյի Արտակ մականունով: Նախաքննությամբ ձեռք բերված տվյալներով՝ նա տնօրինում եւ կազմակերպում է ինչպես «Analitik.am», այնպես էլ՝ «Crimenews.am», «Armcrimenews.com» լրատվական կայքերի գործունեությունը:

Կալանավորված Անի Հովհաննիսյանը հայցով դիմել է Ավան եւ Նոր Նորք վարչական շրջանների ընդհանուր իրավասության դատարան՝ նշելով, թե խախտվել է «Մարդու իրավունքների եւ հիմնարար ազատությունների պաշտպանության մասին» Եվրոպական կոնվենցիայի 2-րդ կետով ամրագրված իրավունքը: «Տիգրան Ուրիխանյանը հեռուստատեսությամբ Ազգային ժողովի ամբիոնից Անի Հովհաննիսյանին անվանել է շորթող, հանցագործ, այսինքն՝ լինելով ԱԺ պատգամավոր, խախտել է անմեղության կանխավարկածը», - հայտարարել է Անի Հովհաննիսյանի փաստաբանը։ Պատասխանող ճանաչված ԱԺ պատգամավոր Տիգրան Ուրիխանյանից նա պահանջում է հերքել տեղեկությունները եւ հատուցել վնասը: 

Մայիսի 24-ին «Հետք» էլեկետրոնային պարբերականի լուսանկարիչ Նարեկ Ալեքսանյանը սահմանադրական փոփոխությունների հանրաքվեի օրը՝ 2015թ. դեկտեմբերի 6-ին, այլ անձի փոխարեն քվեարկելու համար Շենգավիթ վարչական շրջանի ընդհանուր իրավասության դատարանի որոշմամբ տուգանվել է 500.000 դրամով: 

Այդ օրը Նարեկ Ալեքսանյանը, գալով ընտրատեղամաս ու տեսնելով, որ ցուցակում իր փոխարեն այլ անձ արդեն ստորագրել եւ քվեարկել է, զանգահարել է իր հորեղբորը` Գերասիմ Ալեքսանյանին եւ տեղեկանալով, որ վերջինս քվեարկության չի մասնակցելու, թիվ 8/31 տեղամասի ընտրական հանձնաժողովի անդամ Լուսինե Ալեքսանյանի օժանդակությամբ, ստորագրել է այլ անձի` իր հորեղբոր անվան դիմաց, ստացել է քվեաթերթիկ եւ կատարել է քվեարկություն: 

Լուսինե Ալեքսանյանին մեղադրանք է առաջադրվել այն բանի համար, որ նա հանրաքվեի ժամանակ` 2015թ. դեկտեմբերի 6-ին, Երեւան քաղաքի Շեւչենկո փողոցի թիվ 34/1 հասցեում գտնվող թիվ 8/31 ընտրական տեղամասում հանդիսանալով հանձնաժողովի անդամ, տեղեկանալով, որ Նարեկ Ալեքսանյանը ցանկանում է այլ անձի փոխարեն քվեարկել, օժանդակել է նրան այդ հարցում: Լուսինե եւ Նարեկ Ալեքսանյանները դատարանում ընդունել են իրենց մեղքը: 

Մայիսի 25-ին Ազգային ժողովը քննարկել է «Հեռուստատեսության եւ ռադիոյի մասին» ՀՀ օրենքում փոփոխություն կատարելու մասին նախագիծը, որով նախատեսվում է Հայաստանի Հանրապետությունում թվային ռադիոհեռարձակման համակարգի ներդրման գործընթացի իրականացման ժամկետը երկարաձգել մինչեւ 2018թ. հուլիսի 20-ը՝ նկատի ունենալով, որ Հեռահաղորդակցության միջազգային միության ենթակայությամբ գործող աշխատանքային խմբերը դեռեւս անցկացնում են քննարկումներ՝ միասնական ստանդարտի ընդունման համար:  

 Հունիսի 2-ին հայաստանյան տպագիր եւ էլեկտրոնային լրատվամիջոցների 15 ղեկավարներ հանդես են եկել լրատվական դաշտը կարգավորելու մասին հայտարարությամբ: ԶԼՄ-ների ղեկավարներն իրենց մտահոգությունն են հայտնել   առցանց լրատվամիջոցների ասպարեզում ստեղծված իրավիճակի վերաբերյալ՝ նշելով, որ կայքերի մի մասը հայտնվել է անվերահսկելի դաշտում, գործում է օրենքներից ու բարոյական նորմերից դուրս, անարգել ու անվճար օգտվում է մյուսների աշխատանքի արդյունքներից։ 

Հայտարարության հեղինակները օրենսդրական փոփոխությունների միջոցով այդ կայքերին իրավական, այդ թվում՝ հեղինակային իրավունքի դաշտ բերելու կոչ են արել։ ԶԼՄ-ների ղեկավարները հորդորել են հարկային մարմիններին հսկողություն սահմանել առցանց լրատվամիջոցների գործունեության եւ գովազդային մուտքերից հարկերի վճարման գործընթացի նկատմամբ։ Իսկ համապատասխան պետական կառույցներին կոչ են արել իրենց միջոցառումների լուսաբանման համար չհավատարմագրել այդ հարթակների ներկայացուցիչներին:  

Հունիսի 6-ին «Աբովյան» հեռուստաընկերության հիմնադիր Արտաշես Մեհրաբյանը «Aravot.am»-ի հետ զրույցում նշել է, որ խարդախության զոհ է դարձել, ինչի պատճառով իր հիմնադրած լրատվամիջոցը սնանկ է ճանաչվել: Նրա խոսքով՝ խաբելու միջոցով հեռուստաընկերությունը իր ձեռքից վերցրել են նախկին տնօրեն Ազնիվ Չիզմեչյանը եւ «Քինգ դե լյուքս» ընկերության սեփականատեր Արթուր Հարությունյանը (մականունը՝ «Պալաչ»): Հեռուստաընկերության սնանկ ճանաչվելուց հետո նրանք հեռացել են Հայաստանից: 

Արտաշես Մեհրաբյանը դիմել է դատախազություն, սակայն քննիչը գործը կարճել է՝ ասելով, թե քրեական գործ չէ։ Մեհրաբյանը նշել է, որ իր տեղեկություններով՝ սնանկ ճանաչված հեռուստաընկերությունը ցանկանում է գնել գործարար եւ պատգամավոր Գագիկ Ծառուկյանը: 

(((
Զեկույցը պատրաստվել է «Հանուն ժողովրդավարության՝ ազգային հիմնադրամի» (NED, ԱՄՆ) աջակցությամբ իրականացվող՝ Խոսքի ազատության պաշտպանության կոմիտեի ծրագրի շրջանակներում: Զեկույցում տեղ գտած տեսակետները եւ գնահատականները ԽԱՊԿ-ինն են եւ կարող են չհամընկնել «Հանուն ժողովրդավարության՝ ազգային հիմնադրամի» տեսակետների և դիրքորոշումների հետ:
30

